
 

 

 RAPÒ SOU DWA MOUN POU AYITI 2014 
 
 REZIME EGZEKITIF  
 
Ayiti se yon repiblik konstitisyonèl ki gen yon sistèm politik ak plizyè pati.   Prezidan Michel 
Martelly te monte o pouvwa nan ane 2011 apre yon pwosesis elektoral ki te fèt an de (2) tou.  
Malgre kèk akizasyon komkwa vòt la te gen fwod avèk iregilarite, dapr è obsèvatè entènasyonal 
yo, eleksyon sa yo te lib e ekitab.    Gouvènman an pat òganize eleksyon pasyèl pou Senatè ak eli 
lokal yo, yon reta ki la depi oktòb 2011, akòz yon mezantant kap kontinye ant pouvwa egzekitif, 
lejislatif avèk jidisyè an sou ki pwosedi ki konvnab pou etabli epi òganize eleksyon yo.   Otorite 
yo te kenbe yon kontwòl efektif sou fòs sekirite yo.   
 
Pi gwo obstak ki te genyen nan kestyon dwa moun lan te konsène yon gouvènans demokratik ki 
te fèb nan peyi an, yon mank respè pou eta de dwa, ki te vin pi grav avèk yon sistèm jidisyè ki te 
gen feblès, mete sou yon koripsyon kwonik nan tout koulwa gouvènman an.   
 
Lòt pwoblèm te poze tou, tankou pa egzanp sa noupral mansyone la yo: kèk ka izole kote ofisyèl 
gouvènman an te anba akizasyon deske yo te mele nan asasina abitrè e ilegal; selon kèk lòt 
akizasyon, te gen itilizasyon gwo ponyèt kont moun sispèk avèk manifestan; prizon yo te gen 
twòp moun ladan yo epi kondisyon sanitè yo pat bon; detansyon prevantiv pwolonje; yon sistèm 
jidisyè ki pat efikas ni fyab e ki te enkoyeran; gouvènman an te konfiske pwopriyete prive moun 
san li pat swiv pwosedi la legal yo; kadejak, vyolans ak diskriminasyon sosyal kont fanm; abi 
timoun; akizasyon sou majinalizasyon sosyal popilasyon ki pi ekspoze yo; epi trafik moun.  Te 
kontinye gen akizasyon sou eksplwatasyon ak abi seksyèl manm Misyon Nasyonzini pou 
Estabilizasyon Ayiti a (MINUSTAH) te komèt, memnsi ane sa a kantite akizasyon yo te mwens 
pase sa ki te fèt nan ane presedan yo.      Vyolans, ki te gen ladan l vyolans baze sou sèks, ak 
kriminalite nan sa ki rete pami kan pou moun ki deplase anndan peyi a (MDAP) -swa anviwon 
85,000 MDAP lè mwa septanm lan te rive-- te toujou reprezante yon pwoblèm.    
 
Menmsi gouvènman an te pran dispozisyon pou l pouswiv nan lajistis oubyen pini ofisyèl 
gouvènman an ak lapolis ki te anba akizasyon yo te abize moun, rapò ki merite konfyans te 
kontinye di ofisyèl yo te mele nan koripsyon, e gwoup sosyte sivil yo te pale de enpinite kòm yon 
pwoblèm toujou.    
 
 Seksyon 1. Respè pou Entegrite moun, ki gen ladan l Pwoteksyon kont: 
 
 a. Dispozisyon abitrè oubyen ilegal ki pran Lavi moun  
 
Te genyen kèk akizasyon kont lapolis ak lòt ofisyèl nan gouvènman an ki ta komèt asasina abitrè 
oubyen ilegal.  Sèten nan akizasyon sa yo te debouche sou arestasyon; sepandan, otorite 
konsène yo pat kondane okenn nan akize yo.   
 
 Selon akizasyon militan defans dwa moun yo e kèk manm nan palman an, nan mwa avril la, 
manm Inite Depatmantal pou Mentyen Lòd (UDMO) nan Polis Nasyonal d Ayiti (PNH)  te touye 
Fritz Gérald Civil, yon militan Fanmi Lavalas.   Apre plizyè semèn manifestasyon pou egzije dlo 

potab, kouran ak yon rediksyon nan tarif yo mande nan pò Miragwan nan, ofisyèl ladwann lan 
pat pèmèt yon bato non-idantifye akoste paske yo te sispèkt li te gen ladan l zam ki te destine 
pou moun ki te asosye avèk pati politik Fanmi Lavalas la.  Nan dat 4 avril lan, Fritz Gérald Civil te 
mennen manifestan yo nan pò a pou pwoteste kont desizyon sa a.    PHN te reyaji. Ajan li yo te 
arete 7 nan asosye Fritz Gerald Civil yo.    Fritz Gérald Civil te gen tan sove, men apre sa yo 
jwenn kadav li tou pre yon plaj piblik.    Apre lanmò Fritz Gérald Civil, senpatizan Pati Fanmi 
Lavalas yo te egzije arestasyon avèk pouswit nan lajistis moun ki te responsab lanmò li.  
Sepandan, jij denstriksyon nan zòn nan pat jwenn  prèv ki demontre PNH te komèt okenn 
aksyon kriminèl.    
 
Nan mwa jiyè an, lapolis avèk ponpye te maspinen avèk anpil britalite yon rezidan Kwa Depre ki 
te yon malad mantal. Moun sa a te mouri twa jou apre.    Lapolis tap eseye fè Wilson Rock sòti 
ak pwòp volonte li nan yon twou sou yon chantye.  Lè sa a, lapolis te jete kloròks nan twou an e 
sa te bay Wilson Rock pwoblèm pou li respire.  Ansuit, ponpye lonje yon kòd ba li pou li monte 
sòti nan twou a.   Jan imaj videyo amatè ki te fèt nan moman an montre sa, yon fwa Wilson 
Rock te fin sòti, lapolis te kòmanse bat li pandan li te deja menote, avèk figi li kole atè a, epi pye 
li mare ak yon kòd.   Biwo Enspeksyon Jeneral (OIG) PNH lan te mete en disponibilite wit (8) ajan 
lapolis avèk ponpye sou douz (12) ki te prezan sou sèn lan pandan yon ankèt tap fèt sou ensidan 
an.  Lè mwa septanm te rive, Enspeksyon Jeneral la te rekòmande pou Direksyon Jeneral la 
revoke kat (4) nan ajan yo epi mete kat (4) lòt yo an sispansyon.  
 
Pat gen okenn evolisyon nan sityasyon asasina Fenol Préval nan Site Solèy (selon akizasyon yo, 
se ajan sekirite prive majistra site a ki te komèt li), ni nan asasina Civil Merius, Serge 
Démosthènes avèk Rolcy Ametis, nan ane 2013 lan, kote akizasyon yo di PNH te enplike tou.  Pat 
gen posibilite ditou pou sityasyon an evolye nan ankèt Jij Wilner Morin te lanse an 2013 sou 
asasina ajan PNH Walky Calixte, aprè kèk enkoni ame te touye li pa bal pandan li tap kite kay li 
nan Matisan kèk jou apre li te arete neve Rodriguez Séjour ki te depite nan moman sa a.  Ajan 
Calixte te arete neve depite an paske yo te sispèk li te posede zam ilegalman.    
 
 b. Disparisyon 
 
Pat gen pyès rapò pou ane a sou disparisyon  ajan gouvènman an ta komèt pou rezon politik.  
 
Moun te kontinye pote akizasyon kont ajan PNH aktyèl e pase ki ta mele nan kidnapin.  Sepandn, 
rive nan fen mwa septanm, kantite kidnapin yo te anrejistre yon bès 80 pousan, lè ou konpare 
yo avèk chif ane 2013 la.  Otorite entènasyonal avèk lokal yo te panse chif yo te bese gras a inite 
anti-kidnapin PNH lan ki te vin pi efikas.   
 
Sis (6) ajan PNH ki te nan prizon paske yo te enplike nan rezo kidnapin Clifford Brandt la te 
toujou rete fèmen nan prizon (laprès te bay anpil nouvèl sou rezo sa a).   Pandan avoka yo te 
reyisi plede pou yo relache yo pou kèk kestyon teknik, gouvènman an te ale ann apèl ak 
desizyon sa a, epi detni yo te toujou rete nan prizon, ann atandan kou siperyè an tranche sou ka 
a.   

 c. Maspinay avèk lòt tretman oubyen pinisyon ki kriyèl, inimen oubyen degradan 
 
Lalwa entèdi kalite pratik sa yo; sepandan, plizyè rapò te sòti nan òganizasyon non 
gouvènmantal (ONG), entènasyonal tankou lokal, ak akizasyon kont kèk manm PNH ki ta bat 
oubyen abize lòt jan detni avèk sispè.     Nan sèten moman, prizonye yo te resevwa tretman ki te 
imilyan, e sete sitou akòz de sipopilasyon nan prizon yo.   Selon plizyè rapò, ajan nan prizon yo 
te itilize pinisyon kòporèl ak abi sikolojik pou maltrete prizonye yo.   
 
Nan mwa mas la, pandan yon manifestasyon tap fèt nan Jakmèl, ajan PNH yo ta tire e blese de 
(2) moun, selon akizasyon yo.  Pwokirè yo te mande pou direktè depatman PNH la fè ajan yo ki 
te enplike nan ensidan an konparèt devan yon tribinal, men otorite yo pat fè plis pase sa.   
 
Nan mwa out la, gwoup defans dwa moun yo te rapòte kèk ajan sekirite prive Prezidan Chanm 
depite an, Jacques Stevenson Thimoléon, epi Depite Jean René Lochard, te bat yon ajan PNH ki 
tap eseye antre nan yon fèt prive palmantè an tap fè nan yon klòb nan Ti Gwav.  Selon plizyè 
temwayaj, se Lochard ki te bay ajan an premye kou a epi li te fè menote misye.  Apre kèk èdtan, 
sekirite Depite Thimoléon yo te lage ajan PNH la, men yo te sezi zam de sèvis li avèk badj li.  Nan 
landmen, ajan an te oblije ale kay Thimoléon pou reprann badj li ak zam li an, men yo pat remèt 
li yo san li pat siyen yon deklarasyon ki te tou pare kote ajan PNH lan di li dakò pou li pa asiyen 
ajan sekirite ki te bat li yo.   
 
Pandan fèt Notre Dam nan Ti Gwav, nan yon klòb, ajan Brigad Entèvansyon Mobil PNH lan ak 
UDMO te reyaji avèk vyolans lè moun ki tap fete yo te voye kèk boutèy plastik vid sou yon 
machin lapolis.   Lè ajan UDMO te sèvi avèk gaz lakrimojèn epi te bat moun fizikman, yo te blese 
plis pase trant (30) moun.    Yon ankèt OIG te an kou, men, rive nan mwa septanm, de (2) ajan te 
anba sispansyon ann atandan yon revizyon sou afè a.   
 
Pandan moun te kontinye pote akizasyon kont sòlda MINUSTAH ki ta enplike nan ensidan abi 
avèk eksplwatasyon seksyèl, kantite ensidan yo ta diminye depi ane 2013, selon rapò yo (te gen 
17 ensidan nan ane 2013).  Rive nan mwa jiyè 2014, yo te anrejistre senk (5).  Daprè ofisyèl 
Nasyonzini yo, chif yo te diminye gras a efò yo te fè pou konbat pwoblèm lan, epi yo atire 
atansyon sou politik zewo tolerans yo ki gen ladan l fòmasyon, konsyantizasyon ak aplikasyon 
lalwa tou.   
 
Nan mwa jwen an, nan Okay, yon tribinal te kondane yon ajan lapolis yo te jwenn koupab pou 
vyòl sou yon tigasyon 15 an nan ane 2013 la.  Ajan an te resevwa yon pèn 10 an prizon pou sa.  
Òganizasyon defans dwa moun GADES (Groupe d'Appui au Développement du Sud) te akonpaye 
viktim lan epi te bay li asistans legal pandan tout pwosesis la nan lajistis.  Apre jijman an, manm 
GADES yo te resevwa anpil menas.  Avoka ajan lapolis lan te menase piblikman kowòdonatè 
GADES lan nan tribinal lan.  Li te di tou manm gwoup sa a tap gen pou peye konsekans difèt 
kliyan l lan tap pran prizon.    Selon temwayaj Amnisti Entènasyonal (AI) te resevwa, lapolis te 
oblije entèvni pou kenbe lòd nan tribinal lan.  Twa moun pou pi piti nan GADES te resevwa sou 



4 

 

 

 

telefòn prive yo apèl anonim ki te menase yo.    GADES te depoze plent bò kote lapolis ak Biwo 
Komisè gouvènman an, men yo pat okouran si komisè an te ouvri yon ankèt sou plent yo, ni si, 
rive nan mwa oktòb, òganizasyon an te resevwa pwoteksyon otorite yo.   
 
 Kondisyon yo nan Prizon avèk Sant Detansyon  
 
Prizon avèk sant detansyon nan tout peyi an te toujou chaje moun depase limit, san pwòpte ni 
bon antretyen, e kondisyon sanitè yo pat bon.   
 
Kondisyon Fizik yo:  Sipopilasyon nan prizon avèk sant detansyon yo te toujou rete grav, sitou 
nan Penitansye Nasyonal; prizon fanm nan Petyonvil la; prizon Ti Gwav la; epi prizon Jeremi, 
Okay, Pòdepè avèk Hench.  Se sèlman prizon nan Kwadeboukè an ki te konfòm avèk nòm 
entènasyonal yo epi ki pat gen anpil sipopilasyon, menmsi li te deja depase kapasite li lejèman.  
Lòt prizon ankò, tankou sant detansyon yo nan Pòtoprens, Kap Ayisyen, Fò Libète, Mibalè, 
Hench, Okay, Ansavo ak Pòdepè, te depase kapasite Nasyonzini rekòmande a, sètadi 2,5 mèt 
kare (27 pye kare) pou chak prizonye.   Nan sèten prizon, detni yo te dòmi pa woulman paske te 
manke plas.  Sèten prizon pat gen kabann pou detni yo, epi kèk selil pat resevwa limyè solèy ase.  
Kèk lòt kote, souvan selil yo te ekspoze anba lapli, van,  elatriye,  epi bon jan lè pat antre ladan 
yo.   Anpil nan sant detansyon yo te manke sèvis de baz, tankou dlo kouran, asenisman, jestyon 
dechè, sèvis doktè, dlo potab, kouran ak selil izole pou pasyan ki te gen maladi kontajye.  Yon 
nouvo blòk sanitè nan prizon Okay la te genyen nèf (9) douch ak dis (10) twalèt ki tap desèvi yon 
popilasyon 572 detni lè mwa oktòb te rive.  Kèk ofisyèl nan prizon yo te sèvi ak kloròks pou 
dezenfekte dlo pou moun bwè ; men, jeneralman, prizonye yo pat gen aksè avèk dlo trete .  
 
Dapre obsèvatè entènasyonal yo, prizonye avèk detni yo te sibi move konsekans mank sèvis 
ijyèn de baz yo, malnitrisyon, move kalite swen sante ak maladi moun pran nan dlo.   Dapre 
estimasyon yo, 10 pousan popilasyon kaseral la te soufri malnitrisyon ak anemi grav, pandan 
maladi ki gen rapò avèk kondisyon asenisman, tankou gal imèn, dyare ak enfeksyon nan bouch, 
te kouran nan tout popilasyon detni yo.   Nan plizyè prizon, Direksyon Administrasyon 
Penitansyè (DAP) ak Komite Entènasyonal Lakwa Wouj lan (CICR) te bay twous pou ijyèn 
pèsonèl; nan anpil lòt, se fanmi prizonye yo ki te pote sa pou yo.   Akòz feblès kondisyon sekirite 
yo, yon mank efektif ki grav ak kondisyon yo kip a bon nan sèten sant detansyon, kèk prizon pat 
pèmèt prizonye yo kite selil yo pou yo te fè egzèsis.    Soti nan mwa oktòb 2013 rive jis nan mwa 
jiyè, otorite DAP yo te anrejistre 44 lanmò detni sou teritwa Depatman Lwès la, ki gen ladan l sit 
Penitansye Nasyonal avèk prizon Kwadeboukè yo ki gwo, avèk nan prizon fanm nan Petyonvil, 
epitou prizon timoun minè an nan Delma 33.  Majorite nan desè sa yo te gen pou kòz arè 
kadyak, anemi grav, epi konjestyon serebal, kwake senk (5) nan lanmò yo te gen pou kòz 
VIH/SIDA epi twa (3) ladan yo se te ka tibèkiloz. 
 
Byenke sèten sant detansyon te gen ladan yo klinik pou tretman maladi avèk lòt pwoblèm sante 
ki vin parèt pandan prizonye yo te an detansyon, anpil nan sant sa yo pat gen sa.  Prizon ki te 
gen resous pou trete sityasyon sante ki grav pat anpil.    Nan sèten prizon, ensidans VIH/SIDA 
avèk malarya te toujou reprezante yon pwoblèm grav, menmsi pwogram plizyè ONG, 

òganizasyon entènasyonal ak peyi donatè yo te kontinye redui ensidans maladi sa yo. PamilLòt 
pwoblèm medikal ki kouran nan prizon yo te gen la gal, beriberi ak yon ti kantite ka tibekiloz ki 
reziste kont tretman ki baze sou remèd.  Penitansye Nasyonal ak prizon Okap yo te anrejistre 
yon ti monte nan kantite ka kolera yo nan kòmansman ane a ; pami nouvo ka yo te gen anviwon 
50 prizonye.  Yo te rive kontwole tou le de monte yo rapidman ; men sa te gen tan lakòz lanmò 
de (2) prizonye. 
 
Kondisyon nan prizon yo te varye selon sèks detni yo.  Detni fanm ki te nan prizon mikst yo te 
gen plis plas pwopòsyonèlman nan selil yo pase detni gason yo, men fi ki te nan prizon fanm 
Petyonvil la, tankou gason ki te nan sant detansyon miks yo, te okipe mwens pase 11 pye kare 
(1,02 mèt kare) espas nan selil yo pou chak prizonye.  Prizonye fanm yo te genyen tou yon pi bon 
kalite lavi pase prizonye gason yo, paske te gen mwens fanm prizonye pase gason, donk gad 
prizon yo te deklare sa te fè l vin pi fasil pou yo kontwole fanm yo.  Aksè avèk dlo epi dlo kouran 
ki adekwa te reprezante yon pwoblèm nan prizon fanm yo, paske twalèt yo pat flush ak dlo 
kouran, epi yon sèl latrin te sèvi pou 284 prizonye.   
 
Daprè kalkil DAP, yon antite ki fè pati PNH, te genyen anviwon 10 400 prizonye nan prizon peyi 
an nan mwa dout.  DAP te kenbe prizonye tou nan sant detansyon enpwovize ki pat ofisyèl, 
tankou pa egzanp komisarya polis yo nan Ti Gwav, Miragwan,Gonayiv, kèk pati nan Pòtoprens 
epi lòt kote ankò.     Otorite lokal yo te kenbe sispè nan enstalasyon enpwovize, kèk fwa se te 
pou yon peryòd pwolonje, san yo pat enskri yo nan DAP.   
 
Otorite penitansyè yo nan Pòtoprens te separe penitansye pou gason avèk fanm ki gran moun, 
ak penitansye ki pou timoun minè yo.   Selon sa gouvènman an rapòte, pandan mwa jiyè an, 
anviwon 4 pousan nan detni prizon yo sete fanm, epi 2 pousan ladan yo sete timoun.   Nan 
Pòtoprens, tout prizonye gason ki te gen mwens pase 18 tan, te fèmen nan sant pou minè ki nan 
Delma 33 ; men, paske pat gen ase dokimantasyon, otorite yo pat toujou an mezi pou yo verifye 
laj detni yo.    Te gen kèk ka kote otorite yo te detni timoun minè paske yo te panse yo te pi aje 
epi sa pat posib pou konfime laj yo avèk gason adilt yo.   Otorite yo te deplase yon gwo majorite 
nan timoun minè sa yo nan sant detansyon pou timoun minè nan de (2) mwa apre yo fin verifye 
laj yo.  Andeyò Pòtoprens, souvan timoun minè avèk granmoun te okipe menm selil la, paske te 
manke plas.  Otorite yo pat kenbe ti fiy separe avèk medam granmoun yo nan prizon fanm 
Petyonvil la, men yo te separe prizonye kondane yo avèk sa ki te an detansyon prevantiv yo lè sa 
te posib.   Akoz plas, resous ak kontwòl ki te manke andeyò kapital la, souvan otorite yo pat 
separe timoun minè yo avèk prizonye granmoun yo, oubyen prizonye ki deja kondane avèk 
prizonye ki pat ko jije, jan la lwa egzije sa.  
 
 Otorite penitansyè yo te konfwonte kèk grav pwoblèm avèk yon mank resous e yo pat gen 
kapasite de baz ni kapasite oto-defans pou yo te lite kont mouvman leve kanpe (emeut).  Yon 
pwoblèm ki te pèsiste, sete absans yon nitrisyon ki te adekwa pou prizonye yo.  Kontra PNH 
siyen ak taks sitwayen yo peye e ki pèmèt ajan li yo touche yon salè, ba li yon responsabilite pou 
li fè livrezon manje nan prizon yo.   Nan sèten prizon, gen enstalasyon kwizin epi yo anplwaye 
moun pou prepare e distribye manje.  Jeneralman, otorite prizon yo te  bay prizonye yo youn 



6 

 

 

 

oubyen de (2) repa pa jou.  Pami manje sa yo, te genyen yon konsomen avèk dembrèy epi 
pòmdetè, diri avèk pwa, oubyen labouyi.   Okenn nan repa yo te sèvi prizonye yo regilyèman pat 
gen ase kalori  ladan n, selon sa nòm medikal yo mande.   Pa konsekan, otorite yo te pèmèt 
prizonye yo resevwa livrezon manje regilyèman nan men manm fanmi yo ak zanmi yo.  Selon 
gwoup defans dwa moun yo, fanmi yo te konn peye pèsonèl prizon an tou pou livre plis manje 
avèk rad bay prizonye yo.   
 
PNH te jere lòt kontra ankò pou founi sèvis nan prizon yo, tankou tretman dlo sal.   Majorite nan 
prizon yo pat gen enstalasyon ase pou jere dlo sal pou kantite prizonye ki te genyen yo.  Kòm se 
yon sèl biwo santral nan PNH ki te jere tout kontra pou lapolis epi pou prizon yo, souvan yo pat 
bay pwoblèm jestyon dlo sal lan atansyon li ta merite an.   
 
Nan mwa out la, yon gwo gwoup prizonye te kase prizon Kwadeboukè a (se premye ensidan 
konsa ki rive depi gwo evazyon ki te fèt nan Penitansye Nasyonal apre tranblemanntè 12 janvye 
2010 la).  Plis pase 300 prizonye sou 900 ki te nan sant penitansye sa a te sove.  Pami yo te 
genyen Clifford Brandt ki te anba akizasyon deske li te mele nan kidnapin.  Otorite yo te deklare 
evenman sa a sete yon kou monte ki te fèt avèk asistans ajan DAP ki te nan prizon an;  e, daprè 
yo, kantite limite gad sekirite prizon an se te yon lòt faktè ki eksplike gwo evazyon sa a.   Lè mwa 
septanm te rive, otorite PNH yo te repran anviwon 70 nan evade yo (pami yo te gen Clifford 
Brandt) e yo te mete nan prizon 30 ajan lapolis ann atandan yon ankèt administratif te fèt.   
 
Administrasyon:  Gouvènman an pat kenbe dosye adekwa sou prizon yo.    Nan ane 2009 la, 
Pwogram Devlopman Nasyonzini an ak gouvènman an te kreye yon baz done ki te kòmanse swiv 
detni nan prizon yo.  Efikasite baz de done sa a te limite paske sistèm PNUD a pat fin konpatib 
nèt avèk sistèm jesyon dosye PNH la.  Tout prizon yo te itilize sèlman dosye ekri a la men sou 
papye pou yo dokimante e jere prizonye yo.  Sepandan, DAP te kòmanse sèvi avèk aparèy 
biyometrik pòtab li te resevwa nan men donatè pou anrejistre detni nan baz de done yo jere 
nan  biwo santral Polis Jidisyè a.  Pat gen pèn altènatif pou delenkan ki pat komèt krim vyolan.   
 
An jeneral, otorite prizon yo te pèmèt prizonye avèk detni yo resevwa vizitè ; men nan mwa me 
a, apre arestasyon Rony Thimothée --yon arestasyon ki te jwenn yon gwo plas nan nouvèl yo-- 
yo te entèdi pòtpawòl pou fòmasyon opozisyon ki rele Fòs Patriyotik pou Respè Konstitisyon an 
(FOPARK) (silvouplè gade nan seksyon 1.d.), ki se senatè opozisyon an Moïse Jean-Charles, ak 
plizyè nan manm FOPARK vizite Rony Thimothée.  Pou reyaji apre ensidan sa a, PNH te mennen 
yon ankèt e, nan dat 26 jwen, gad prizon ki te responsab lan te pran yon sispansyon 40 jou nan 
travay li san salè.    
 
La lwa pèmèt pratik relijye nan prizon yo e detni yo gen dwa mande wè yon pastè pwotestan, 
yon prèt katolik oubyen yon houngan vodou (lidè relijye).  Jan bagay yo te fèt la, majorite detni 
yo te jwenn aksè avèk sèvis relijye sèlman yon fwa oubyen de (2) fwa pa ane.  Prizon yo te founi 
yon ti kras, lè yo te menm fè sa, sèvis relijye, men manm òganizasyon relijye yo te vizite prizonye 
yo tanzantan.  Otorite kaseral yo te bay ONG ki founi sèvis bay prizonye yo sipò.  Sa te sitou vre 
pou Penitansye Nasyonal lan.  ONG yo te founi kèk sèvis medikal limite.    

Pat gen okenn medyatè nan prizon yo pou jere doleyans; sepandan, komisyon endepandan peyi 
an pou defans dwa moun lan, Ofis Pwoteksyon Sitwayen (OPC) te mentni yon prezans nan plizyè 
prizon epi li te milite pou dwa avèk pi bon kondisyon pou prizonye yo, sitou timoun minè ki nan 
detansyon prevantiv yo.     
 
Siveyans Endepandan:  OPC te vizite regilyèman prizon avèk sant detansyon nan 18 jiridiksyon 
peyi a epi li te travay de prè avèk ONG e gwoup sosyete sivil yo tou.    DAP te pèmèt CICR, 
MINUSTAH, ONG lokal ki travay nan domèn defans dwa moun yo, ak lòt òganizasyon al obsève 
an tout libète kondisyon prizon yo.     Enstitisyon ak òganizasyon sa yo te mennen ankèt sou 
akizasyon ki te fèt sou abi ak move trètman prizonye yo, e te gen plizyè moman kote rezilta sa te 
bay, sete yon amelyorasyon nan sityasyon prizonye yo.   
 
Amelyorasyon:  Minis Delege an pou Defans Dwa Moun ak Lit Kont Povrete Ekstrèm nan, Marie 
Carmelle Rose Anne Auguste, te kontinye fè plizyè evalyasyon bezwen nan divès prizon sou 
teritwa nasyonal la.  Biwo li an, an kolaborasyon avèk DAP, te bay detni Penitansye Nasyonal yo 
vètman, papye ijyenik, gode, bòl, fouchèt, zorye, epi twous ijyenik, plis kabann, tab ak chèz 
ranfòse pou yo kapab li e patisipe nan atelye ekriti.    
 
 Pandan ane a, konstriksyon te kontinye pou bati yon prizon 200 kabann nan Kabarè, yon prizon 
150 kabann nan Ti Gwav ak yon prizon 300 kabann nan Fò Libète.  Gouvènman an, an 
kolaborasyon avèk donatè entènasyonal, te fini renovasyon nan prizon ki egziste Okap la epi nan 
sant detansyon pou timoun minè nan Delma 33 nan Pòtoprens.  
 
 d. Arestasyon oubyen Detansyon Abitrè 
 
La lwa entèdi nenpòt arestasyon oubyen detansyon abitrè, e konstitisyon an deklare otorite yo 
gen dwa arete yon moun sèlman si yo apreyande li pandan lap komèt yon krim oubyen baze sou 
yon manda ki soti nan men yon ofisyèl konpetan –tankou, pa egzanp, yon jij de pè oubyen yon 
majistra.  Se pou otorite yo mennen sispèk la devan yon jij nan 48 èdtan ki swiv arestasyon an. Si 
otorite yo kenbe prizonye nan detansyon prevantiv tout tan, yo pa respekte dispozisyon sa yo.   
 
Biwo nasyonal OPC an ak 12 biwo rejyonal li yo te travay nan non sitwayen yo pou asire otorite 
lapolis ak otorite jidisyè yo respekte dwa moun genyen pou yo benfisye aplikasyon pwosedi la 
lwa yo.  Lè otorite yo kenbe moun pandan pi lontan pase maksimòm 48 èdtan lalwa preskri a, 
OPC te gen responsabilite pou li entèvni nan non moun lan pou akselere pwosesis la.   OPC pat 
gen resous ki te nesesè yo pou li entèvni nan tout ka detansyon abitrè yo.   
 
Lalwa fè otorite yo obligasyon pou yo refere bay OIG nan PNH nenpòt ka kote PNH tonbe anba 
akizasyon deske li gen yon kondwit kriminèl.  Malgre enstalasyon tout yon ekip ki gen ladan l sis 
(6) enspektè pandan ane a, yon mank anketè avèk ekspètiz ki te  egziste déjà, te anpeche yo 
mennen ankèt oubyen fèmen dosye yo yon fason ki respekte delè yo.  Kad siperyè nan PNH te 
akize resepsyon plizyè plent kote moun te akize ajan PNH pandan ane a ; men yo te note tou yon 

limit nan finans, efektif avèk fòmasyon ki te anpeche enstitisyon an jere fasilman tout rapò sou 
seri move konpòtman sa yo.    
 
Apre manifestasyon vyolan ki te dewoule nan Pòtoprens nan dat 15 me a pou komemore 
twazyèm ane Prezidan Michel Martelly sou pouvwa a, nan dat 17 me, komisè gouvènman an, 
Darius Kherson Charles te emèt e PNH te egzekite yon manda darè kont Rony Thimothée, ki te 
pòtpawòl pou fòmasyon gwoup opozisyon ki rele FOPARK la, sou akizasyon deske Rony 
Thimothée te ankouraje moun fè lavyolans nan manifestasyon yo.  Apre arestasyon Rony 
Thimothée, lapolis te transpòte li nan biwo komisè gouvènman Pòtoprens la, kote li te refize 
reponn entewogasyon yo san prezans avoka li.  Lè sa a, lapolis te deplase li nan komisarya 
Petyonvil lan pou l tann yon odyans.  Nan dat 19 me, komisè gouvènman Pòtoprens la te bay 
manda pou yo transpòte Rony Thimothée nan prizon Akayè a, san li pat parèt devan okenn jij 
pou yon odyans.  Nan dat 4 jwen, jij denstriksyon an te libere Rony Thimothée epi li elimine tout 
akizasyon ki te sou do l yo.  Rony Thimothee, ki te gen apui plizyè gwoup defans dwa moun, te di 
arestasyon li an te abitrè e li te gen yon baz politik.  Li te ensiste pou l di ajan PNH yo te arete li 
san okenn jistifikasyon jiridik epi, jan yo te mete l nan prizon rapid la --san okenn kontwòl 
lajistis-- se te yon mwayen pou yo te eseye fèmen bouch li.    
 
Nan mwa septanm, Jij Lamarre Bélizaire te fè sòti yon lòd pou mete ansyen Prezidan Jean 
Bertrand Aristide an rezidans siveye pandan yon ankèt tap dewoule.     Kèk militan defans dwa 
moun te deklare aksyon sa a pat jis e li te san baz nan legal, menm jan avèk desizyon Jij Belizaire 
te pase nan ane 2013pou li te fè arete Enold Forestal ki te youn an pleyan yo nan yon ka 
koripsyon kont madanm Prezidan Martelly, epi li te emèt yon manda darè kont youn nan avoka 
Enold Florestal yo, André Michel, paske li te swadizan ap fè konplo pou fè touye pa bal bò-frè 
Enold Florestal.  Nan mwa d out la, aprè Belizaire te fin blanchi dè (2) lòt sispè nan afè sa a, li te 
akize frè Florestal yo ak André Michel deske yo te komèt asasina epi li te voye dosye a devan 
pakè.    
 
 Wòl Lapolis ak yon Aparèy Sekirite 
 
PNH se yon enstitisyon sivil otonòm ki anba otorite yon sèl direktè jeneral e ki egzèse wòl 
lapolis, administrasyon penitansyè, sèvis ponpye, entèvansyon nan ka dijans, sekirite ayewopò, 
sekirite pòty ak gad kot.  Kapasite PNH avèk pwofesyonalism li te kontinye amelyore pandan ane 
a, e kòm rezilta sa te bay, yo te anrejistre 80 pou san rediksyon nan ka kidnapin yo ant mwa 
janvye ak mwa septanm, konpare avèk menm peryòd la pou ane 2013 la. 
 
PNH te pran dispozisyon pandan ane a pou l amelyore disiplin sistematik pami ajan li yo aprè 
ankèt te revele kèk nan ajan yo te komèt abi oubyen fwod ; men sosyete sivil la te kontinye pote 
plent pou di enpinite an te kontinye reprezante yon pwoblèm.  OIG, ki gen responsabilite pou li 
mennen ankèt entèn lè gen akizasyon kòmkwa polisye yo gen move konpòtman, epi rekòmande 
aksyon administrativ oubyen refere afè kriminèl yo devan pakè, te pi aktif pase jan l te ye 
pandan ane presedan yo.  Nan mwa me a, OIG te rekòmande revokasyon 645 polisye --yon 
rekòmandasyon ki te jwenn apwobasyon direktè jeneral PNH la ak Ministè Jistis avèk Sekirite 

Piblik la.  Yon gwo majorite nan ka yo te konsène mankman nan devwa yo, e pami sa yo te gen 
anpil polisye ki te toujou rete sou pewòl PNH, men ki pat travay la depi plizyè ane.  Biwo a te jije 
tou ka asasina, trafik dwòg ak detouneman lajan.  Konsekans absans anketè ki byen fòme nan 
PNH, sete yon lantè nan envestigasyon sou ka yo, e sa te bloke solisyon final yo. 
 
Ministè Jistis avèk Sekirite Piblik la, atravè minis li a ak sekretè deta pou sekirite piblik la, te 
sipèvize fonksyonnman PNH. 
 
 Fanm yo te reprezante anviwon 10 pousan nan efektif polis la; nouvo pwomosyon pami rekri 
PNH yo te demontre menm kalite distribisyon an ant fanm avèk gason.    Inite ki travay sou 
Vyolans ki Baze sou Sèks yon Moun (VSBG)  te toujou kontinye manke resous ak efektif.  Inite a 
te gen de (2) biwo satelit nan Fò Nasyonal ak Delma 33.  PNH te afekte ajan ki te resevwa 
fòmasyon sou Vyolans Seksyèl ak sa ki baze sou Sèks yon Moun pou yo travay kòm reprezantan 
VSBG nan tou le dis (10) depatman yo.  Ajan sa yo te gen kèk rapò fèb avèk inite VSBG ki nan 
Pòtoprens la.   
 
Depi 2004 MINUSTAH, ki te gen 8 mil 188 militè, polisye avèk sivil entènasyonal kòm efektif  nan 
mwa d out la, te fonksyone avèk manda pou li asiste e konseye gouvènman an sou kesyon 
sekirite.  MINUSTAH te gen responsabilite pou l fè patwouy nan kan MDAP yo, men san otorite 
pou l fè arestasyon ; li te jwenn yon apwi limite nan men PNH, donk li te difisil pou manm li yo 
kontwole krim avèk vyolans ki te eklate nan kan yo nan sèten moman.   
 
 Gouvènman etranje ak lòt antite te kontinye bay tout yon seri fòmasyon avèk lòt kalite asistans 
pou amelyore pwofesyonalism PNH e pou ankouraje plis respè pou dwa moun.  PNH te kreye 
yon nouvo inite polis kominotè ki, nan mwa out la, te gen yon efektif anviwon 80 ajan ; sa te 
pote yon amelyore nan travay pwoksimite li e nan relasyon li ak popilasyon an nan Pòtoprens.  
Objektfi inite an te fikse, sete mete an plas yon strateji ki oryante sou rediksyon kriminalite epi 
ankouraje kominikasyon ant lapolis ak popilasyon an nan plas yon entèdiksyon ki agresif.  
 
 Pwosedi pou Arestasyon ak Tretman Detni  
 
Lalwa pèmèt ajan lapolis yo fè arestasyon avèk yon manda ki sòti nan yon tribinal oubyen lè yo 
bare yon sispèk pandan lap komèt yon krim.   
 
 Jeneralman otorite yo te pèmèt detni yo wè ak fanmi yo apre arestasyon yo.  Alòske, an jeneral, 
otorite yo te rekonèt dwa sispèk yo pou yo gen sèvis yon avoka, majorite nan detni yo pat kapab 
peye yon avoka prive.  Kèk asosyasyon bawo avoka depatmantal yo ak kèk gwoup asistans jiridik 
te ofri konsèy gratis pou detni endijan yo.  Kèk ONG militan tou te ofri sèvis gratis pou detni 
endijan yo, epi, pou la premyè fwa, yon avan-pwojè sou bidjè Ministè Jistis ak Sekirite Piblik la  
pou ane an te gen ladan l yon alokasyon pou asistans legal gouvènman an tap ofri atravè 
asosyasyon bawo avoka yo. An pratik, kòd penal la pa pèmèt fonksyonman yon sistèm libète sou 
kosyon.   

Arestasyon Abitrè:  Kèk rapò endepandan te konfime ka kote, kontrèman ak sa lalwa di, lapolis 
te arete moun ki pa tap komèt oken krim nan moman an, e polisye yo pat gen manda oubyen yo 
te gen manda ki pat byen prepare.  Souvan otorite yo te arete moun sou chèf akizasyon ki pat 
gen okenn presizyon. Kèk moun yo te arete bay rapò kredib sou ka kote anplwaye PNH te komèt 
ekstòsyon, fo chèf akizasyon, detansyon ilegal, vyolans fizik epi otorite lajistis yo te refize aplike 
pwosedi yo jan lalwa mande sa a.  Sistèm jidisyè a te pi souvan vyole manda konstitisyon an tabli 
pou fè detni yo parèt devan jij natirèl yo na 48 èdtan apre arestasyon yo.  Nan sèten ka, detni yo 
te pase plizyè ane nan detansyon san yo pat janm parèt devan yon jij.   
 
Anprizonnman Anvan Jijman:  Detansyon prevantiv pwolonje an te toujou rete yon pwoblèm 
grav.    Statistik sou popilasyon kaseral la pat gen ladan yo gwo kantite moun ki fèmen nan 
komisarya lapolis sou tout teritwa nasyonal lan pandan plis pase 48 èdtan maksimòm la lwa 
preskri kòm delè pou detansyon anvan jijman an.   Sou anviwon 10 400 prizonye ki genyen, 
selon estimasyon yo, otorite yo te kenbe 7 650 (oubyen 74 pousan) an detansyon anvan jijman.   
Anviwon 73 pousan nan prizonye gason granmoun, ak 80 pousan nan fanm granmoun te 
anprizone anvan jijman, epi 80 pousan nan gason timoun minè yo ak 92 pousan nan ti fi minè yo 
te fèmen nan detansyon anvan jijman.  Anprizonnman anvan jijman an te pi kouran anpil nan 
Pòtoprens, kote popilasyon detni anvan jijman an te reprezante anviwon 51 pousan popilasyon 
moun ki detni anvan jijman nan tout peyi a.  Lè mwa jiyè te rive, otorite yo potko jije 90 pousan 
nan detni yo nan Pòtoprens, daprè estimasyon yo.   
 
Nan sèten jiridiksyon ki andeyò Pòtoprens, kantite moun ki anprizone anvan jijman yo te pi ann 
akò anpil ak nòm entènasyonal yo.  Plizyè nan detni san jije sa yo pat janm kontakte yon avoka, 
pat parèt devan yon jij, ni yo pat resevwa yon kalandriye ki ta di yo ki lè yo ta prale nan tribinal.  
Menmsi, selon deklarasyon gad prizon yo, majorite nan detni yo te pase an mwayèn ant de (2) 
ak senk (5) ane nan prizon anvan jijman, rapò yo montre tan yo te pase nan detansyon anvan 
jijman an te pi kout anpil e li te varye selon jiridiksyon jeyografik.  Longè mwayèn tan prizonye 
yo te pase nan detansyon anvan jijman an se te 4.0 mwa nan Sen Mak, 4.2 mwa nan Fò Libète e 
8.6 mwa nan Okap.   Prizonye yo nan Penitansye Nasyonal te pase 15 mwa e sa ki te nan prizon 
fanm nan Petyonvil la te pase 21 mwa nan detansyon anvan jijman.  
 
Amnisti:  Nan mwa jwen an, gouvènman an te padone senk (5) prizonye minè ki te nan sant 
detansyon Delma 33 a nan okazyon Semèn Entènasyonal Timoun nan.  
 
 e. Refi pou Bay yon Pwosè Jis e Ekitab 
 
Byenke lalwa prevwa yon pouvwa jidisyè endepandan, ofisyèl wo-plase nan pouvwa egzekitif la 
ak pouvwa  lejislatif la te egzèse anpil enfliyans sou pouvwa jidisyè a ak lapolis.  Souvan te gen 
akizasyon kont kad siperyè ki te entimide oubyen kowonp ofisyèl nan pouvwa jidisyè a.  
MINUSTAH ak ONG entènasyonal e lokal yo te kontinye kritike gouvènman an tout tan paske li te 
eseye enfliyanse ofisyèl nan pouvwa  jidisyè a.  Jij ki te afekte nan afè ki te sansib politikman, te 
plenyen pouu di pouvwa egzekitif la tap eseye mele nan afè sa yo.  
 



11 

 

 

 

Souvan ofisyèl nan palman an pat dakò pou yo bay pouvwa jidisyè a kolaborasyon yo nan ankete 
sou akizasyon koripsyon avèk kriminalite kote akizasyon yo te touche kèk palmantè.  Youn nan ka 
ki te jwenn plis atansyon nan laprès, se ka Daniel Théodore, yon etidyan nan Inivèsite Sid-Èst la, 
nan Jakmèl, ki se yon delege "Mouvman Revandikatif pou Avansman Corail Soult - MORACS" ; li 
te pèdi yon dan apre Senatè Wensceslas Lambert te bat li avèk vyolans nan de (2) okazyon 
diferan.   Premye ensidan an te pase nan dat 9 mas pandan yon rankont ant senatè a ak kèk 
manm MORACS ; ansuit nan dat 10 mas lè Daniel Théodore tap pare pou li bay yon entèvyou 
nan Radyo Signal FM.  Lè Daniel Théodore te depose plent kont senatè a, tribinal te fè l konnen 
senatè a te jwi iminite. Apre yon moman, Jij Monique Jean te deklare pat gen prèv ki ta montre 
palmantè a te komèt okenn agresyon.   
 
Souvan Direksyon Politik e Oganizasyonèl Entèn, Finansman ak Pwoblèm Lojistik te anpeche 
Konsèy Siperyè Pouvwa Jidisyè a (CSPJ) respekte responsablite li genyen pou li rete endepandan 
nan travay lap fè pou l kontwole nominasyon kap fèt nan sistèm jistis la, disiplin jij yo, kestyon 
etik ak jestyon resous finansyè pouvwa jidisyè a.    
 
Pwoblèm ki anvayi tout sistèm la depi lontan e ki gen kòm rasin sitou absans yon siveyans ak 
pwofesyonalism nan pouvwa jidisyè a, te lakoz gwo reta nan tretman afè penal yo.  Manm 
pèsonèl pouvwa jidisyè a pat resevwa chèk yo regilyèman ; pafwa aryere yo te menm dire plizyè 
mwa e, selon rapò ki te parèt, anplwaye yo te travay nan biwo ki pat apwopriye epi souvan yo te 
manke materyèl ak resous minimòm ki nesesè pou yo fè travay yo.  Nan mwa jiyè a, jij yo te fè 
yon grèv nasyonal pandan kat (4) jou pou yo egzije pèman 20 mwa aryere sale yo pat janm 
touche anba gouvènman presedan an (2007-09).  Manda manm pouvwa jidisyè a pat renouvle 
a-tan jan lalwa mande sa; sa te fè pouvwa jidisyè a fonksone pi lantman tou pandan ane a.   
 
Kòd pwosedi penal la pa di klèman ki enstitisyon ki gen responsabilite pou mennen ankèt 
kriminèl --yon travay lapolis, jij de pè yo, komisè gouvènman yo ak jij denstriksyon yo pataje 
antre yo.  Pa konsekan, souvan otorite yo pat entewoje temwen, mennen ankèt yo jis a-bou, 
konpile dosye konplè sou afè yo oubyen mande fè otopsi.  Menmsi lalwa prevwa de (2) mwa 
pou majistra yo mande plis enfòmasyon nan men anketè yo aprè yon afè fin rive nan biwo yo, 
otorite yo pat sipoze evoke delè sa a plis pase de (2) fwa pou yon afè.   Souvan majistra yo pat 
respekte egzijans legal sa a, e souvan jij denstriksyon yo te abandone afè yo oubyen yo pat 
remèt dosye yo nan delè de (2) mwa an.  Konsekans sa te genyen,  se yon detansyon prevantiv 
pwolonje pou anpil detni.   
 
Koripsyon ak absans siveyans jidisyè te reprezante yon gwo obstak tou pou pouvwa jidisyè a.  
Dapre sa òganizasyon dwa moun yo te rapòte, plizyè ofisyel nan jidisyè a (pami yo te genyen jij 
yo ak grefye yo), te mande moun peye frè ilegalman anvan pou yo te kòmanse pouswit kriminèl 
yo, epi jij yo ak komisè gouvèman yo pat reponn lè moun pat gen lajan pou peye yo.  Anpil 
akizasyon te sòti plizyè kote kont jij ki pat ni kalifye ni pwofesyonèl, men ki te jwenn nominasyon 
yo kòm yon favè politik. Te genyen tou akizasyon san rete sou dwayen tribinal yo -- ki gen 
responsablite pou yo plase diferan jij sou diferan afè pou enstriksyon ak revizyon – paske pafwa 
yo te remèt afè ki politikman sansib yo nan men jij ki gen bon jan relasyon avèk manm pouvwa 

egzekitif la ak pouvwa lejislatif la.  Kòm reyaksyon, souvan òganizasyon defans dwa moun yo te 
mande fòmèlman  pou CSPJ mennen ankèt sou konpòtman sa a epi pase an revi desizyon 
otoroite yo nan pouvwa jidisyè a.  CSPJ pat toujou efikas lè li te gen pou rann kont sou fason 
pouvwa jidisyè a fè travay li e sou transparans nan sen pouvwa  sa a.   Anpil nan ofisyèl nan 
sistèm jistis la te genyen lòt travay tou andeyò tribinal yo, menmsi konstitisyon an entèdi jij yo 
travay andeyò tribinal yo, eksepte nan sektè ansèyman an.    
 
 Pwosedi Pwosè yo 
 
Aparèy jidisye a swiv yon sistèm dwa sivil ki baze sou Kòd Napoleyon an, ki pa chanje anpil depi 
ane 1880.  An jeneral, otorite yo te iyore sèten dwa konstitisyon an garanti e ki egzije yon pwosè 
ki fèt selon yon aplikasyon ekitab pwosedi yo.   Konstitisyon an pale klè tou pou l entèdi otorite 
lapolis ak lajistis entewoje yon sispèk san prezans yon avoka, oubyen yon reprezantan sispèk la 
chwazi, oubyen ankò si sispèk la pa renonse a dwa sa a.   
 
Konstitisyon an prevwa prezonpsyon inosans yon akize, ak dwa pou li genyen yon pwosè kòm 
jijman, pou li konfwonte yon temwen ki ostil epi fè vini temwen pa li avèk prèv pou l defann tèt 
li.  Souvan jij yo te refize kite moun egzèse dwa sa a.    Pèsepsyon yon enpinite jeneralize te 
dekouraje sèten temwen ki te gen pou fè depozisyon yo nan pwosè.  Akize yo avèk avoka yo te 
gen dwa analize prèv pakè an te genyen anvan pwosè an e akize yo te gen dwa pou yo ale ann 
apèl.   
 
Fonksyònman tribinal sivil yo (tribinal de pè), ki se tribinal enferyè yo nan sistèm jidisyè a, te 
fèb. Pou jij yo te prezide yon odyans, sa te deponn de disponibilite pèsonèl yo, e souvan yo te 
gen travay a plen tan  andeyò fonksyon sa a.  Souvan pèsonèl lapolis pat kenbe lòd nan tribinal 
yo pandan seyans yo tap dewoule, e souvan tou pat genyen yon gresye ki tap pran nòt.  Souvan 
lajan anba tab sete faktè ki te deside si yon jij ta pral tande yon afè oubyen non. 
 
Nan anpil lokalite, sitou nan zòn riral yo, administratè kominal eli yo (manm CASEC yo) te pran 
plas jij Leta yo e se yo ki te egzèse otorite pou arete moun oubyen mete yo nan prizon, e pou 
rann desizyon lajistis.   Sèten CASEC te transfòme biwo yo an sal dodyans.   
 
 Prizonye avèk Detni Politik  
 
Pat gen okèn rapò sou prizonye oubyen detni politik.   
 
 Pwosedi avèk Rekou Jidisyè Sivil 
 
Lè moun te plenyen pou di yo te viktim abi dwamoun, yo te gen dwa legal pou yo pote afè yo 
devan yon jij pou li fè vyolasyon an sispann.  Tribinal yo te kapab akòde domaj ak enterè lè te 
genyen reklamasyon kont abi dwamoun nan fowòm sivil yo.  Li te difisil pou moun jwenn kalite 
rekou sa yo epi yo pat reyisi souvan nan demach yo.   

Apre plis pase de (2) ane nan pwosedi tribinal enferyè yo ak kou dapèl yo, nan dat 20 fevriye a 
yon panèl ki te gen twa (3) manm ladan l te pran desizyon  pou l pèmèt yon ankèt fèt sou Jean-
Claude Duvalier pou krim kont limanite ak lòt abi dwamoun.  Panèl la te ranvwaye afè a pou yon 
nouvo pwosedi dwamoun avèk koripsyon, te pèmèt plis pleyan antre nan pwosè a, epi li te 
mande lòt prèv sou akizasyon koripsyon ak vyolasyon dwa moun yo.  Tribinal la te ekspreseman 
deside "lwa koutimyè sou dwa moun se yon lwa ayisyèn" ;  se konsa li tabli yon presedan epi li 
rejte prensipal agiman ekip avoka ki tap defann Jean-Claude Duvalier a.  Ekip la te di kad legal 
peyi a nan afè dwa moun pat pèmèt yon bon pouswit fèt kont M. Duvalir nan yon dosye krim 
kont limanite ak lòt akizasyon vyolasyon dwa moun ann Ayiti.  Apre lanmò Jean-Claude Duvalier 
nan dat 4 oktòb la, avoka ki te reprezante viktim yo nan afè kont M. Duvalier avèk kolaboratè li 
yo, te deklare afè a tap kontinye kont rejim Jean-Claude Duvalier a e kont lòt pati defandrès yo.  
Jij la ki tap prezide afè an te kontinye fè entèvyou avèk temwen epi rasanble prèv.   
 
Nan afè ki konsène vyolasyon dwa yon moun, yon òganizasyon oubyen yon moun gen dwa 
prepare yon petisyon epi soumèt li devan Komisyon Entè-Amerikèn Dwa Moun nan ki, limenm, 
kapab voye dosye a bay Tribinal Entè-Amerikèn pou Dwa Moun nan.  Tribinal la kapab 
rekòmande yon rekou sivil, tankou, pa egzanp, endemnizasyon ekitab pou moun ki leze a.  
 
Restitisyon Byen Moun  
 
Laprès te pale anpil de plizyè rapò sou gouvènman an ki pat bay restitisyon pwopòsyonèl, 
oubyen ki te pran anpil reta pou l fè sa, apre gouvènman an te fin konfiske byen prive moun.   
 
Plan gouvènman an te genyen pou li rekonstwi anba lavil Pòtoprens la te fè moun fache epi 
fristre akoz jan yo te aplike lwa sou pouvwa ekspwopriyasyon yo nan zòn nan.  Dapre sa anpil 
rezidan avèk pwopriyetè biznis te di, yo pat resevwa ase preyavi nan men gouvènman an pou yo 
gen tan degèpi, kite pwopriyete yo anvan yo te demoli li.  Gouvènman an te deklare se dwa li 
pou Ii egzèse pouvwa ekspwopriasyon li epi li te pretann tout pwopriyetè yo tap jwenn 
endemnizasyon apre sa.   
 
Gouvènman an te kontinye mete an plas yon kokenn chenn inisyativ pou devlope Ilavach, yon 
zile ki pa gen anpil popilasyon e ki sitye nan zòn sid la, pou tourism entènasyonal.  Pwojè a te fè 
moun Ilavach montre mekontantman yo paske yo di gouvènman an pat envite yo patisipe nan 
pwosesis desizyon ki te louvri zile an pou envestisman nan yon ayewopò entènasyonal, otèl, vila, 
yon teren gòlf ak yon mize anba dlo – epi sa te mete avni pa yo an danje.  Militan ki tap defann 
enterè moun Ilavach yo te deklare te gen ant 100 a 200 fanmi ki tap afekte lè plan an ta devlope 
epi yo tap tann yo vin fè yo deplase.  Byenke kòd sivil la te defini teritwa sou zile an kòm "byen 
piblik Leta" (kidonk, se pat yon pwopriyete prive), majorite rezidan Ilavach yo te reklame 
posesyon teren yo sou yon fòm oubyen yon lòt.  
 
Òganizasyon Agrikiltè Ilavach la te mete sou pye plizyè manifestasyon pou yo pwoteje tè kote 
fanmi yo tap viv depi plizyè jenerasyon.  Pou yo te montre dezakò yo ak pwojè devlopman yo, yo 
te òganize manifestasyon kote yo te boule kawotchou, e sa te pouse lapolis pase alaksyon.  Kèk 

nan rezidan yo te fè konnen lapolis te bat yo.  Pou gouvènman an te reyaji devan manifestasyon 
yo, li te ogmante prezans lapolis sou zile a e li te fè fèmen vis prezidan òganizasyon an, Jean 
Matulnes Lamy, nan Penitansye Nasyonal.  Menm lè ofisyèl yo te deklare M. Lamy te nan prizon 
pou rezon ki pat gen anyen pou wè avèk manifestasyon yo, militan yote kwè objektif arestasyon 
an sete mate opozisyon an.  
 
Dekrè prezidansyèl 2013 la ki deklare zile a te ditilite piblik, te mande relojman rezidan yo san 
yo pat en pou pati kite Ilavach, epi konpansasyon pou rezidan yo pou sa yo ta pèdi.  Yo te déjà 
deplase preske 20 fanmi san ba yo okenn reparasyon.     
 
 f. EntèferansAabitrè nan Lavi Prive, Fanmi, Kay Oubyen Korespondans Moun 
 
La lwa entèdi kalite aksyon sa yo, epi, jeneralman, gouvènman an te respekte entèdiksyon sa yo.  
Sepandan, plizyè rapò te di ajan gouvènman an --pami yo te genyen ajan lapoliski pat nan sèvis 
aktif-- te patisipe nan operasyon pou degèpi moun pa lafòs nan kay kote yo te rete yo epi reloje 
moun deplase yo (MDAP).  
 
 Seksyon 2. Respè pou libète sivil, ki gen ladan yo : 
 
 a. Libète pawòl avèk laprès 
 
La lwa prevwa libète lapawòl avèk laprès ; jeneralman gouvènman an te respekte dwa sa yo.  
Medya endepandan yo te aktif e yo te eksprime tout kalite opinion diferan san okenn baboukèt. 
 
 Libète Laprès:  Medya endepandan yo te aktif e yo te eksprime tout kalite diferan opinyon san 
limit fòmèl.  Sepandan, te gen kèk ensidan izole kote ofisyèl gouvènman santral la ak otorite 
lokal yo te komèt move zak sou journalis.   Se konsa sèten medya endepandan te panse yo pat 
kapab kritike gouvènman an an tout libète.   
 
Nan mwa  d avril la, Konsèy Nasyonal Telekominikasyon an (CONATEL) te menase pou li pran 
aksyon kont nenpòt medya ki ta pibliye enfòmasyon ki, daprè li, te fo oubyen difamatwa.  
CONATEL te menase pou l aplike sanksyon kont Radyo Zenit, paske li tap pwopaje enfòmasyon 
CONATEL te konsidere kom nouvèl san prèv e ki tap denigre gouvènman an ak otorite lapolis yo.  
CONATEL te evoke yon dekrè-lwa ansyen diktatè Jean-Claude Duvalier te pase kòm baz yon 
aksyon legal.   
 
Vyolans ak Asèlman:  Kèk jounalist te viktim menas, nuizans ak agresyon fizik akòz, selon 
akizasyon yo, repòtaj yo te fè pandan ane an.  Nan sèten ka, kèk otorite nan gouvènman an te 
patisipe nan zak sa yo.  Te gen nouvo devlopman nan sèten ka ki te atire anpil atansyon nan ane 
anvan yo.  
 
Nan mwa d out la, yon korespondan Radyo Kiskeya nan Ti Gwav, Roney Innocente Desgranges, 
ak prezidan-direktè jeneral Radio Television Plus, Gibson Bazile, te resevwa lakay yo yon anvlòp 

ki te gen katouch fizi 12 akonpaye ak yon lèt menasan ki te fè referans ak repòtaj politik yo te fè 
e ki te kritike sèten otorite nan gouvènman an.   
 
 De (2) ajan ki te anba kòmandman PNH e ki te fè pati sekirite Prezidan Michel Martelly, te 
agrese yon jounalis Radyo Kiskeya pandan jounalist la tap eseye poze Prezidan Martelly kesyon 
nan okazyon yon vizit nan yon lekòl ann oktòb 2013.    Jij denstriksyon an, Jean Wilner Morin, te 
fè sòti yon manda darè apre ajan lapolis yo pat parèt devan jij la pou entewogasyon.  Lè mwa 
oktòb te rive, otorite yo pat egzekite manda darè a.  
 
Te gen gwo evolisyon nan afè asasina jounalis Jean Dominique la ki te pase nan ane 2000 avèk 
miz ann akizasyon plizyè nouvo sispèk nan mwa janvye a.  Nan mwa jwen an, otorite yo nan peyi 
Ajantin te arete e mete nan prizon Markington Philippe; ansuit yo te ekstrade li ann Ayiti kote li 
tap tann jijman lè mwa d oktòb te rive.    
 
 Sansi avèk Restriksyon nan Kontni:  Okenn rapò pat parèt sou ka kote ta gen sansi gouvènman 
an ta patwone.  Selon deklarasyon defansè dwa moun yo, kèk ofisyèl nan gouvènman an te 
itilize òdonans sekirite piblik pou yo te mete kontwòl sou kòmantè ki tap fèt nan radyo e ki te 
kritik anvè pouvwa egzekitif la.   
 
 Libète Entènèt 
 
Gouvènman an pat limite ni deranje aksè ak entènèt la, ni li pat sansire kontni kominikasyon sou 
twal la, epi pat gen rapò kredib sou siveyans gouvènman an ta mete sou kominikasyon prive ki 
tap dewoule sou entènèt la san yon otorizasyon legal apwopriye.  Selon Inyon Telekominikasyon 
Entènasyonal (International Telecommunication Union), anviwon 11 pousan nan sitwayen yo te 
sèvi avèk entènèt la pandan ane 2013 la.  
 
 Libète nan Inivèsite ak Aktivite Kiltirèl  
 
Gouvènman an pat mete restriksyon sou libète nan inivèsite yo ni sou evennman kiltirèl yo.  
 
 b. Libète Reyinyon Pezib ak Libète pou Moun Rasanble 
 
Konstitisyon an prevwa libète reyinyon avèk asosyasyon, e, anjeneral, gouvènman an te 
respekte dwa sa yo.  
 
 Libète Reyinyon 
 
Te genyen plizyè ka kote lapolis te itilize lafòs pou l enpoze lòd pandan dewoulman 
manifestasyon.  Sitwayen yo dwe soumèt demand pou yon pèmi lè yap òganize manifestasyon ki 
legal.  Nan sèten ka, manifestasyon politik ki pat planifye davans te pwovoke yon reyaksyon 
agresif bò kote fòs polis la.  An jeneral PNH te reyaji devan manifestasyon sa yo avèk 
pwofesyonalism e efikasite.   

 c. Libète Relijyon 
 
Konsilte silvouplè Rapò sou Libète Relijyon Depatman Deta fè soti nan adrès sa a: 
www.state.gov/religiousfreedomreport/. 
 
 d. Libète Sikilasyon, Moun ki Deplase Anndan Peyi a (MDAP), Pwoteksyon Refijye ak 

Moun ki Apatrid 
 
La lwa prevwa libète pou moun sikile anndan peyi a, vwayaje a letranje, emigre epi retounen 
nan peyi a. An jeneral, gouvènman an te respekte dwa sa yo.  Gouvènman an te kowopere avèk 
òganizasyon entènasyonal ak òganizasyon imanitè yo, e avèk lòt peyi tou, pou ofri pwoteksyon 
ak asistans pou moun ki deplase anndan peyi a, refijye, refijye kap tounen, moun kap chache 
azil, moun ki apatrid epi lòt moun ki tonbe anba konpetans òganizasyon sa yo.  Sepandan, 
òganizasyon lokal e entènasyonal ki defann dwa moun yo te mete aksan sou konsantman 
gouvènman an te bay oubyen patisipasyon aktif li nan degèpisman fòse plizyè MDAP nan kan ki 
te rete yo.     
 
Vwayaj a Letranje:  Enstiti Byenèt Sosyal ak Rechèch (IBESR), ki anba Ministè Afè Sosyal, te  
kontinye partike yon politik kote li te egzije pou timoun minè kap kite peyi a san manman 
oubyen papa yo genyen yon dokiman paran yo bay pou otorize vwayaj la.  Selon ofisyèl IBESR yo, 
politik sa a te pèmèt yo dekouraje sèten ka trafik avèk pasaj klandesten timoun.  
 
Nan mwa d out la, Jij Lamarre Bélizaire te fè sòti de (2) òdonans pou mande direktè jeneral Biwo 
Imigrasyon ak Emigrasyon an egzekite yon entèdiksyon depa kont plis pase 30 manm Fondasyon 
Aristide pou Demokrasi a ak ansyen ofisyèl nan gouvènman Jean-Bertrand Aristide la; pami yo te 
genyen ansyen Prezidan Aristide.  Moun te konsidere entèdiksyon depa sa a kòm yon pati nan 
yon ankèt ki tap kontinye sou akizasyon ki tap fèt depi lontan kont kèk moun nan gouvènman M. 
Aristide la pou move itilizasyon lajan Leta ak blanchiman lajan ki te fèt nan trafik dwòg ilegal.    
 
 Emigrasyon ak Rapatriman:  Yon mank resous te limite kapasite Ofis Nasyonal Migrasyon an 
(ONM) pou l satisfè bezwen fondamantal migran ekonomik avèk depòte kriminèl ki tap tounen 
nan peyi a.  Nan mwa d avril la, ONM pat an mezi pou li peye lwaye nan sant dakèy pou depòte 
yo nan Pòtoprens, epi se de lwen an lwen sèlman  ONM te kapab bay manje, twous ijyèn ak 
transpò, nan kad travay rapatriman pou migran ekonomik ki tap retounen nan Okap avèk 
Pòtoprens.    
 
 Moun ki Deplase Anndan Peyi a (MDAP) 
 
Gouvènman an te travay nan efò pou pwomouvwa retou oubyen relojman volontè --nan bon jan 
kondisyon sekirite-- moun ki te deplase anndan peyi an apre tranblemanntè 2010 la; men li te 
bezwen anpil apui operasyonèl ak finansye nan men patnè entènasyonal yo.  Aksyon sa yo te 
pèmèt popilasyon MDAP yo bese anpil pandan ane a.    Te toujou gen kan MDAP nan peyi a, avèk 

http://www.state.gov/religiousfreedomreport/

yon gwo konsantrasyon – swa 123, selon estimasyon yo -- nan zòn metwopolitèn Pòtoprens la.  
Estimasyon ki te fèt nan mwa septanm yo te mete kantite MDAP ki te rete nan kan yo a anviwon 
85 000 moun, avèk anviwon 61 500 MDAP ki te kite kan yo oubyen ki te reloje lè mwa septanm  
te rive.  Statistik ki sòti nan Matris pou Swiv Deplasman nan Ofis Entènasyonal Migrasyon an 
(OIM) te fè konprann, rive nan mwa jwen, popilasyon jeneral MDAP yo aprè 2010 , te anrejistre 
yon bès 93.7 pousan depi pik kantite moun ki deplase anndan peyi an te atenn nan ane 2010 la.    
 
Gouvènman an, avèk asistans patnè entènasyonal yo, te kontinye Pwojè 16/6 la.    Lè fen ane 
2012 la te rive, 11 000 fanmi ki tap viv nan kan MDAP yo te benefisye nan pwojè sa a, ki te wete 
konplètman tout moun ki tap viv nan yon gwo kantite kan ki te vizib anpil sou teren piblik yo 
nan Pòtoprens.  Plizyè ONG ak patnè entènasyonal yo te mete an plas pwogram relojman ki te 
sanble avèk Pwojè 16/6 la.  Anviwon 97 pousan nan tout fanmi MDAP yo ki te kite kan yo pandan 
ane a, te pati akòz konkou yo te resevvwa nan men pwogram relojman nasyonal la oubyen 
pwogram relojman ki te resevwa apui entènasyonal.   
 
Kwake sèten nan pi gwo kan MDAP yo te resevwa apui ONG, Nasyonzini ak fòs polis lokal la, 
anpil lòt kan pat anba okenn kontwòl, epi resous yo te bese anpil avèk gwo limit nan dlo pwòp 
ak asenisman yo te ka fè moun yo jwenn.   
 
A travè Polis Nasyonzini an (UNPOL), MINUSTAH te kenbe prezans li nan kan MDAP yo e li te ofri 
sekirite 24 sou 24 nan sèten kan kote, selon rapò yo, nivo vyolans la te wo anpil.    Sepandan, 
menm nan kan kote polisye te prezan, rezidan yo ak obsèvatè entènasyonal yo te rapòte anpil 
feblès nan pwoteksyon efikas kont vyolans; pami vyolans sa yo te gen vyolans seksyèl ak sa ki te 
baze sou sèks (VSBG), mete sou degèpisman fòse.   Ajan MINUSTAH avèk UNPOL yo pat gen 
otorite pou yo arete moun, epi jeneralman wòl prezans yo sete dekouraje move zak; men yo pat 
reprezante yon fòs ki tap fè yon travay polis aktif.  Aranjman entènasyonal ki reji operasyon 
MINUSTAH egzije prezans yon ajan PNH pou nenpòt operasyon polisye; an reyalite, sa te 
anpeche ajan MINUSTAH yo fè travay prevansyon krim nan kan MDAP yo san yon prezans PNH.  
Nan sèten moman, yon patisipasyon reyèl PNH te anpeche patenarya sa a fonksyone avèk 
efikasite.  Patnè entènasyonal ki tap travay nan kan yo te note yon rapò ki pat toujou pozitif ant 
PNH avèk MINUSTAH sou yon bò, epi PNH ak MDAP yo sou yon lòt bò.    Moun ki te rezide nan 
kan yo ak manm ONG yo te rapòte majorite nan patwouy lapolis yo, --kit se UNPOL, kit se PNH-- 
te siveye sèlman perimèt kan yo e jeneralman yo pat fè patwouy apre solèy te fin kouche.    
 
Sèten MDAP ki te resevwa lajan, sèvis oubyen yon konbinezon de (2) bagay sa yo kòm 
ankourajman pou yo te kite kan yo, te pati vrèman; men gen lòt MDAP ki te ale enstale yo tou 
senpleman nan lòt kan ki pat anba okenn kontwòl.   
 
Done sou degèpisman fòse yo, selon sa rapò òganizasyon entènasyonal ki te travay avèk MDAP 
yo, te fè konprann, rive nan fen mwa jwen an, anviwon 300 MDAP te oblije degèpi, paske yo te 
fòse yo fè sa, konpare avèk 4 908 pou tout ane 2013 la.  

 Soti nan mwa desanm 2013 rive nan mwa fevriye a, otorite yo te fè tantativ pou yo respekte 
yon òdonans ki te sòti nan tribinal pou fè moun sòti nan yon koloni ki te nan zòn Kanaan, nan 
Pòtoprens.  Selon rapò Amnisti Entènasyonal, ajan PNH ak kèk enkoni ame avèk manchèt te fòse 
anviwon 100 fanmi degèpi ant dat 7 desanm ak 10 desanm 2013.   Dapre akizasyon yo, lapolis  
te tire anlè e li te itilize gaz lakrimojèn kont rezidan yo. Bilan: omwen twa (3) moun t blese.    
Amnisti Entènasyonal te rapòte an fevriye lapolis te retounen pou kontinye degèpisman an, e sa 
te fè rezidan yo manifeste kont pwosesis degèpisman an.  Rezidan yo te pote akizasyon kont 
ajan lapolis yo pou di yo te bat de (2) moun e yo te sèvi avèk gaz lakrimojèn pou dispèse 
manifestan yo.   Rezidan yo te deklare yo pat janm gen chans pou yo konteste degèpisman 
tribinal  te òdone yo.    
 
 Pwoteksyon Refijye 
Aksè nan Azil:  La lwa prevwa akò stati refijye oubyen azil a travè misyon oubyen konsila ayisyen 
ki a letranje yo.   Anplis de sa, moun kapab fè yon petisyon pou azil a travè biwo lokal Wo 
Komisarya Nasyonzini pou Refijye a.  Sepadan pat gen anpil rapò sou demand ki te fèt pou tip 
sèvis sa yo.  
 
 Moun Apatrid (Moun ki San Peyi) 
Sistèm enskripsyon eta sivil lapat ann eta pou li fonksyone e li pat bay estimasyon ki merite 
konfyans sou kantite moun apatrid ki te genyen anndan peyi a.  Ayisyen ki te a letranje yo te 
rapòte pwosedi biwokratik konplike ak frè ki te twò wo lè yo te fè demand pou dokiman 
gouvènman an, tankou ak de nesans.   Moun sa yo te reyèlman apatrid nan peyi kote yo te 
rezide a.   
 
 Seksyon 3. Respè pou Dwa Politik: Dwa pou Sitwayen Chanje Gouvènman yo 
La lwa prevwa sitwayen yo kapab chanje gouvènman yo a atravè eleksyon lib e onèt, yon dwa yo 
egzèse nan eleksyon kote tout moun vote (sifraj inivèsèl).   
 
 Eleksyon avèk Pati Politik 
Eleksyon Resan:  Eleksyon prezidansyèl epi lejislatif ki te dewoule nan peyi a nan ane 2010 ak 
2011 te genyen de (2) tou.  Michel Martelly te ranpòte laviktwa nan dezyèm tou eleksyon 
prezidansyèl la, yon eleksyon kote te genyen ensidan fwod izole , lis elektè ki pat byen fèt, 
bouraj bilten nan in yo, entimidasyon ak kèk ensidan vyolans.  An jeneral, obsèvatè 
entènasyonal yo ak sosyete sivil la te konsidere dezyèm tou a te lib e onèt.  
 
 Eleksyon ki te pwograme pou mwa oktòb la --eleksyon pou tout Chanm Depite a, de tyè (2/3) 
Sena a ak majorite biwo minisipal ak rejyonal yo-- pat fèt jan sa te pwograme a.  Te toujou 
genyen yon mezantant ant pouvwa egzekitif la, pouvwa lejislatif la ak pouvwa jidisyè a, paske yo 
pat kapab jwenn yon akò sou pwosedi yo pou tabli e pwomilge yon lwa elektoral.  Sa te bloke 
pasaj lwa sa a.  Manda tout eli lokal avèk minisipal yo te fini nan ane 2011 la, epi manda yon tyè 
nan Sena a te pran fen nan mwa me 2012 la.   10 nan syèj Sena yo te rete vid, e sa te koze 
pwoblèm kowòm nan gran kò a -- men pouvwa egzekitif la te mete nan plase anpil nan eli lokal 
e minisipal yo ki te gen manda yo fini nan ane 2011 la, moun ki te an favè pouvwa an plas la.    

Prezidan Martelly te resevwa anpil kritik poutèt li te mete nan plase ofisyèl ki te eli 
demokratikman nan nivo lokal yo moun li te nonmen pou rezon politik.  Tout manm Chanm 
Depite a ak yon lòt tyè Sena an tap gen manda yo fini nan dat 12 janvye 2015.   
 
Nan dat 15 mas, apre plizyè semèn diskisyon ki te dewoule nan kòmansman ane a, Prezidan 
Martelly, reprezantan Sena yo ak anviwon 50 pati politik te siyen Akò El Rancho a, yon akò ki te 
fèt pou pèmèt pwosesis elektoral la avanse.   Akò a te prevwa eleksyon jeneral.  Dat sib la se tap 
26 oktòb pou premye tou a, epi eleksyon sa a ta kouvri de-tyè (2/3) Sena a, tout Chanm Depite 
an ak tout pòst eli lokal e minisipal yo.  Efò sa a ta gen ladan l plis pase 30 000 kandida pou plis 
pase 4 000 pòs.    
 
Malgre optimism ki te genyen, nan yon premye tan, pami lidè nasyonal yo ak kominote 
entènasyonal la apre siyati Akò El Rancho a, anpil pwoblèm te toujou rete pou rezoud.  Apre yon 
deba ki te dire plizyè mwa ant egzekitif la, lejislatif la avèk jidisyè a, sou rekonstitisyon konsèy 
electoral la, nan dat 16 jiyè, Prezidan Martelly te pwomilge finalman yon dekrè ki te chwazi 
fòmèlman moun pou okipe tou le 9 pòs nan Konsèy Elektoral Pwovizwa a (KEP) epi fikse 26 
oktòb kòm dat eleksyon yo.  Nan mwa novanm nan, paske Sena an pat janm rive reyini yon 
kowòm 16 manm, li pat janm reyisi vote pou apwouve amandman lwa elektoral 2013 la, e 
eleksyon yo pat fèt jan sa te planifye.   
 
Lè dat limit 25 jwen an te rive, okenn nan prensipal pati politik yo pat enskri pou yo patisipe nan 
eleksyon yo.   An menm tan, yon lòt dat limit, 27 jiyè, ki te fikse pou enskripsyon elektè yo, te 
pase tou nan yon anbyans ensètitid jeneral sou eleksyon yo.  Opozisyon an te kontinye repete 
KEP a pat enpasyal, ni li pat travay pou respè konstitisyon an.  Nan yon efò pou ankouraje 
konfyans nan KEP a, tou le twa (3) pouvwa gouvènman an te fè chanjman pandan ane a nan 
moun yo chak te nonmen pou reprezante yo nan KEP a -- chak pouvwa te nonmen twa (3) 
manm nan konsèy la ki gen nèf (9) manm.    Nan mwa out la, KEP a te anonse dat 26 oktòb ki te 
fikse pou eleksyon lejislatif yo, pat respekte; men konsèy la pat etabli yon lòt dat.   Ofisyèl nan 
gouvènman an te deklare yo tap transfere non elektè ki te enskri ant premye dat limit nan mwa 
jiyè a ak dènye dat KEP a ta etabli a, sou lis yo tap gen pou prepare nan lavni pou lòt eleksyon.    
 
 Pati Politik avèk Patisipasyon politik:  Lwa sou fõmasyon, fonksyònman avèk finansman Pati 
Politik Prezidan Martelly te pibliye nan dat 16 janvye a, se premye enstriman legal konplè pou 
reglemante ak ranfòse pati politik yo.  Objektif nouvo lwa sa a, se pote solisyon pou divès 
pwoblèm ki gen nan sistèm politik la epi tabli fondasyon ki nesesè pou ranfòse pati politik yo e 
amelyore bòn gouvènans la.  Lwa a reglemante finansman piblik e prive pou pati politik yo; donk 
sa kapab pote plis ekite nan pwosesis politik la.  Tradisyonèlman, yon pati ki te gen lyen avèk 
gouvènman an te gen yon avantaj konpetitif pandan eleksyon yo e li te resevwa plis resous 
lojistik ak finansye.   Anplis de sa, lwa a ankouraje patisipasyon politik fanm yo e li fikse 
règleman pou pwoteje dwa politik fanm yo.   
 
 Patisipasyon Fanm avèk Gwoup Minoritè:  Lè mwa oktòb te rive, te gen senk (5) fanm nan 
Chanm Depite a ki gen 94 manm, e pat gen okenn fanm nan Sena an.  Nan ane 2012 la, Prezidan 

Martelly te pwomilge yon ansanm amandman konstitisyonèl.  Pami yo te gen youn ki te rekonèt 
prensip ki di "omwen 30 pousan fanm dwe patisipe nan lavi nasyonal la ak nan sèvis piblik la."   
Menmsi patisipasyon fanm yo te ogmante ant 2012 e 2013, chif yo te sispann monte pandan 
ane a.   Lè mwa septanm te fini, sèt (7) sou 23 minis e twa (3) sou 10 sekretè deta sete fanm; 
twa (3) sou nèf (9) konseye elektoral --pami yo direktè jeneral konsèy elektoral la-- sete fanm.  
Youn nan nèf (9) manm CSPJ a epi youn nan nèf (9) manm Kou de Kasasyon an, se fanm tou.  
Kwake palman an genyen yon Biwo pou Ekite nan Sèks yo, ki anba direksyon Depite Josie Marie 
Etienne, e biwo a gen manda pou li konsantre sou enklizyon kesyon sèks nan lejislasyon kap 
diskite nan palman an, epi redije pwojè-lwa ki fèt pou poze e rezoud pwoblèm inegalite yo, reta 
nan eleksyon yo te afekte travay biwo sa a, kòm fanm yo pat gen chans pou yo prezante kòm 
kandidat.   
 
Lwa elektoral yo, depi 2008, te prevwa gwo ankourajman pou pati politik yo prezante fanm kòm 
kandida; men le pi souvan pati yo pat ranpli kritè pou deklannche ankourajman sa a.  Pwojè lwa 
Sena a sou lwa elektoral la te remete an plas sèten dispozisyon ki gen rapò avèk sèks, men 
gwoup fanm yo te kritike absans dispozisyon nan nenpòt vèsyon lwa elektoral la ki trete kesyon 
reprezantasyon fanm yon fason apwopriye nan palman an.     
 
 Seksyon 4. Koripsyon ak Absans Transparans nan Gouvènman 
 
Nan mwa mas la, gouvènman an te adopte Lwa sou Prevansyon ak Represyon Koripsyon; se 
premye lwa anti-koripsyon nan peyi an.  Lwa sa a kriminalize yon gwo lis enfraksyon ki gen rapò 
ak koripsyon --pami yo genyen anrichisman ilisit, lajan anba tab, detouneman fon, akizisyon 
ilegal, deli enfòmasyon privilejye, trafik enfliyans, ak mounpayism.  Lwa a enpoze pèn ki kapab 
sòti nan twa (3) zan pou rive nan kenz (15) zan prizon, epi li bay Inite pou Lit Kont Koripsyon an 
(ULCC) avèk Inite Ransèyman Finansye a, pami lòt ankò, nouvo otorite legal pou yo konbat 
koripsyon.    
 
Plizyè rapò te parèt sou koripsyon nan gouvènman an pandan ane a e te genyen yon pèsepsyon 
enpinite pou moun ki te koupab deske yo te komèt abi.  Otorite lapolis yo ak ajans anti-
koripsyon gouvènman an te lanse plizyè ankèt ki te debouche sou revokasyon ak arestasyon 
ofisyèl nan gouvènman an.   Menmsi gouvènman an te kontinye fè refòm nan sistèm jistis la, 
refòm administratif, mete sou refòm nan jesyon li -refòm ki te fèt pou ranfòse santiman 
responsab yo pou yo rann kont de jesyon yo nan plizyè ministè avèk enstitisyon gouvènman an, 
koripsyon te toujou reprezante yon woutin nan tout pouvwa yo e nan tout nivo.   
 
Koripsyon:  Konstitisyon an bay Sena an manda pou l pouswiv ofisyèl nan wo nivo avèk manm 
palman an lè yo tonbe anba akizasyon deske yo mele nan koripsyon ofisyèl, olye li kite 
responsablite sa a nan men pouvwa jidisyè a.  Kwake Sena a pat fè okenn jijman konsa, tou le de 
chanm palman an te kontinye fè ankèt sou wòl kèk ofisyèl wo-plase yo --pami yo te genyen 
Prezidan Martelly, Premye Minis Laurent Lamothe ak Minis Jistis Sanon-- te swadizan jwe nan 
mete presyon sou Jij Serge Jean Joseph pou li kite tonbe ankèt sou koripsyon li tap mennen sou 
sèten manm fanmi Martelly a an 2013.  Nan mwa septanm 2013, Sena a te vote pou adopte 

rapò komisyon ankèt espesyal li a ki te rekòmande jijman ofisyèl twa (3) otorite yo pou wòl yo ta 
jwe nan presyon ki te fèt sou Jij Joseph epi lanmò sibit jij la yon ti bout tan apre sa. Selon 
akizasyon yo, ofisyèl sa yo te "bay popilsayon peyi an manti" apre sa sou rankont yo ta fè avèk Jij 
Joseph.  Sepandan, Chanm Depite a pat vote sou rapò komisyon pa li a ki, limenm, te mande yon 
jijman ofisyèl.   Nan mwa mas la, rezilta otopsi ofisyèl ki te soti nan klinik yon medsen lejis 
kanadyen, te detèmine koz lanmò jij la se te yon "kòz natirèl" e kòz pwobab la se te yon emoraji 
serebral.   
 
Souvan te genyen rapò sou koripsyon nan PNH.   Pa egzanp, prizonye ki te gen mwayen yo te 
resevwa, nan sèten ka, kondisyon ki pi favorab nan detansyon yo.  PNH te envestige sèten nan 
akizasyon sou move zak lapolis sa yo.  Nouvo dirijan nan OIG PNH la te ede amelyore efikasite 
inite a e li te fè plis ankèt entèn avanse.    Lè mwa septanm te rive, premye ankèt OIG yo te 
montre evazyon prizon ki te fèt nan mwa out la nan sant detansyon Kwadeboukè a, sete yon kou 
monte ki te jwenn patisipasyon plizyè ajan PNH.   
 
Nan rapò ULCC te prepare, li te di li te voye 24 afè sou koripsyon devan pakè jous nan fen mwa 
septanm la; pami afè sa yo te gen youn kont ansyen direktè ajans asirans sosyal la ak ajans 
asirans veyikil yo.   Ofisyèl yo nan ULCC te kontinye site pouvwa jidisyè a, pi presizeman absans 
swivi komisè yo, kòm rezon ki te fè ankèt yo pat reyisi bay rezilta nan dosye legal yo.  
 
Divilgasyon Ransèyman Finansye:  Lalwa fè tout ofisyèl wo-plase nan gouvènman an obligasyon 
pou yo depoze fòmilè ki revele enfòmasyon sou finans yo nan 90 jou ki swiv moman yo te rive 
nan pòs yo, epi nan 90 apre yo fin kite pòs la.  Se pou otorite sa yo rapòte byen ak avwa yo epi 
bay menm enfòmasyon yo pou manm fanmi imedya yo.  Pa gen egzijans ki mande pou yon rapò 
fèt regilyèman.  Yon fwa yo depoze rapò divilgasyon yo, rapò sa yo te konfidansyèl epi yo pat 
disponib pou piblik la wè.  
 
Sanksyon pou yon ofisyèl ki pat depoze fòmilè finansye sa yo, se te yon retni 30 pousan nan salè 
ofisyèl sa a; men gouvènmn an pat aplike sanksyon sa a nan ane presedan yo.   Sepandan, nan 
mwa me a, Ministè Finans te jele salè 140 ofisyèl gouvènman an --pami yo te genyen 30 jij ak 
komisè gouvènman nan Pòtoprens-- apre yon swivi ULCC te fè e ki te montre okenn nan ofisyèl 
sa yo pat depoze fòmilè sa yo jan règleman yo mande sa .   Se te premye fwa gouvènman an te  
aplike avèk rigè sa lalwa mande lè yon ofisyèl an fonksyon pa depose dosye finans li.   
 
 Aksè Piblik la ak Enfòmasyon:  Pa gen okenn lwa ki egzije gouvènman an bay sitwayen yo aksè 
avèk enfòmasyon sou gouvènman an.   
 
 Seksyon 5. Atitid Gouvènman an konsènan Ankèt Entènasyonal ak Non Gouvènmantal 

sou Akizasyon Vyolasyon Dwa Moun 
 
Yon sèten kantite gwoup nasyonal ak entènasyonal kap milite nan domèn defans dwamoun te 
fonksyone jeneralman san restriksyon gouvènman an e yo te pibliye rezilta tavay yo nan afè ki te 
konsène dwamoun.   Ofisyèl gouvènman an te kowopere pou tande epi reyaji lè divès gwoup 

defans dwamoun te eksprime opinyon yo, menmsi yo te an dezakò sou dimansyon sèten 
pwoblèm dwamoun e sou mwayen ki te pi apwopriye pou trete kesyon dwamoun yo.    
 
Te genyen sèten rapò sou efò gouvènman an te fè pou limite oubyen siprime kritik pa lòt 
mwayen, sitou nan sa ki konsène jounalist avèk animatè radyo.   Prensipal òganizasyon defans 
dwa moun yo te souvan kapab jwenn repons pozitif nan men CSPJ an apre yo te piblikman fè 
apèl pou ankèt fèt lè te genyen pèsepsyon manm nan pouvwa jidisyè an tap vyole dwa moun epi 
eta de dwa an. 
 
 Antite Gouvènmantal pou Defans Dwamoun:  Nan mwa me 2013 la, gouvènman Martelly a te 
fè soti yon dekrè ki te kreye yon komisyon entè-ministeryèl sou dwamoun (CIDH) pou kowòdone 
e amonize lwa ak politik piblik peyi a, avèk dwamoun konstitisyon an prevwa e ki gen 
rekonesans entènasyonal.  Selon lalwa, CIDH gen ladan l reprezantan Biwo Premye Minis la, yon 
minis delege, Ministè Jistis, Ministè Travay, Ministè Kondisyon Fanm ak Dwa Fanm, Ministè 
Sante Piblik, Ministè Edikasyon ak Fòmasyon Pwofesyonèl, Ministè Enteryè ak Kolektivite 
Teritoryal plis Ministè Afè Etranjè ak Kilt.   CIDH genyen tou responsabilite pou li kreye e mete an 
aplikasyon yon estrateji nasyonal sou politik dwa moun.   Dekrè ki kreye CIDH la pale pou l di 
manm ki nan strikti sa a gen pou yo reyini chak trimès e lap resevwa finansman li nan men 
Ministè Planifikasyon ak Kowoperasyon Ekstèn.  
 
 Minis Delege Auguste te remèt premye minis la direktiv sou politik dwamoun lan e li te òganize 
plizyè pwogram nasyonal pou lite kont povrete.   Minis delege a te dirije gouvènman an tou nan 
plizyè inisyativ ki gen rapò avèk dwamoun-- pami yo te gen elaborasyon yon enstiti nasyonal sou 
dwamoun, swivi sou 122 rekòmandasyon yo te resevwa pandan Egzamen Peryodik Inivèsèl la, sa 
ki te fasilite kreyasyon avèk travay CIDH la, epi preparasyon rapò pou antite defans dwamoun 
entènasyonal yo.  Madam Auguste te pran kontak tou avèk òganizasyon entènasyonal yo ak 
patnè miltilateral yo pou kowòdone repons gouvènman an ta bay sou degèpisman fòse MDAP 
yo.    Li te dirije reprezantasyon diplomatik peyi a nan plizyè kolòk ak senpozyòm entènasyonal 
sou kesyon dwamoun.     
 
Pandan ane a, CIDH te tanmen yon seri konsiltasyon avèk reprezantan ONG nan depatman ki 
sou tout teritwa nasyonal la.    CDH tap chache reyaksyon ak sijesyon defansè dwa moun yo pou 
preparasyon yon premye avan-pwojè pou yon plan nasyonal sou dwamoun.    
 
Konstitisyon an prevwa yon manda sèt (7) an pou direktè OPC (Ofis Pwoteksyon Sitwayen) ki la 
pou pwoteje dwa sitwayen endepandan nan peyi an, yon pòs Florence Elie okipe, e manda li ap 
pran fen nan ane 2016 la.    OPC te kontinye fè ankèt sou akizasyon vyolasyon dwamoun e li te 
travay an kolaborasyon avèk òganizasyon entènasyonal yo. Reprezantan rejyonal OPC yo te mete 
an plas pwogram asistans li yo sou teritwa nasyonal la.   Dapre deklarasyon direktris OPC a, 
Mme Elie, malgre enstitisyon an genyen yon bidjè epi lap resevwa asistans entènasyonal, li pat 
genyen finansman, oubyen kapasite fizik oubyen imen ki nesesè pou l te aplike pwogram 
devlopman stratejik li avèk plan pledwari li nan tou le dis (10) depatman yo.  Defansè dwamoun 

yo ak patnè entènasyonal yo te note OPC se youn nan enstitisyon ki te pi enpòtan nan peyi a e ki 
te responsab siveyans endepandan sou abi dwamoun, sitou nan sant detansyon yo.  
 
Chanm Depite a ak Sena a te genyen, yo chak, yon komisyon dwamoun; sepandan ni youn ni lòt 
nan kò sa y pat pran okenn aksyon kòm reyaksyon poutèt eleksyon yo pat fèt alè.  
 
 Seksyon 6. Diskriminasyon, Abi Sosyetal ak Trafik Moun 
 
Lalwa pa entèdi presizeman diskriminasyon sou baz ras, sèks, lang, oryantasyon seksyèl, oubyen 
idantite ki baze sou sèks, oubyen estati sosyal; men preyanbil konstitisyon an repete avèk 
presizyon nesisite enpòtan pou respekte Deklarasyon Inivèsèl Dwa Moun nan ki entèdi 
diskriminasyon sou tout fòm.    Sepandan, okenn mekanism nan gouvènman an pat aplike ni fè 
respekte dispozisyon sa yo --pami yo genyen dispozisyon plizyè akò rejyonal e entènasyonal 
egzije. 
 
 Fanm 
 
 Vyòl ouyen Kadejak ak Vyolans Konjigal:  Kwake lalwa entèdi vyòl oubyen kadejak, li pa 
konsidere vyòl konjigal kòm yon krim.  Sanksyon pou vyòl se yon minimòm dis (10) ane travo 
fòse, ki ogmante obligatwaman a 15 ane si viktim nan te gen mwens pase 16 an oubyen si 
koupab la te yon moun ki ann otorite.  Nan ka vyòl kolektif, pèn maksimòm nan se travo fòse a 
pèpetwite.    An reyalite, sanksyon yo te pi leje pase sa, epi pouswit yo pat fèt vrèman,  paske 
viktim yo pat rapòte krim sa yo epi pat gen swivi sou akizasyon viktim yo te fè.  Nan mwa 
septanm lan, obsèvatè entènasyonal yo te rapòte 415 ka vyòl ak krim ki te gen rapò ak vyòl.    
Kòd penal la ekskize yon mari ki touye madanm li oubyen konpayon madanm nan si li jwenn yo 
angaje nan yon akt adiltè nan kay mari a; men yon madanm ki touye mari li pou menm rezon yo  
gen pou l reponn devan lajistis pou zak sa a.  
 
Menm jan an tou, lalwa pa klase vyolans konjigal kont granmoun kòm yon krim a pa.  Dapre 
rapò gwoup defans dwafanm yo avèk òganizasyon defans dwamoun yo, vyolans konjigal kont 
fanm te rete yon woutin epi moun pat rapòte zak sa yo.   Lapolis te arete delenkan yo trè raman 
oubyen mennen ankèt sou afè sa yo; te konn gen tou sitiyasyon kote viktim nan te sibi plis zak 
nuizans ak revanj nan men delenkan yo.  Souvan jij yo te lage sispèk yo te arete pou vyolans 
konijal ak vyòl yo. 
 
Vyolans seksyèl ak sa ki baze sou sèks (VSBG) te reprezante yon pwoblèm kwonik.   Nan yon 
rapò MINUSTAH te fè parèt nan mwa d out la, fòs mentyen lapè an te note feblès sistèm jidisè a 
te fè li difisil pou viktim vyolans seksyèl yo ak sa ki baze sou sèks moun jwenn rekou, epi krent 
revanj mete sou stigmatizasyon sosyal yon moun sibi lè yo viktim krim sa yo, te lakoz yo rapòte 
sèlman yon fraksyon nan ka sa yo.     
 
Gwoup defans dwamoun yo ak militan yo te di obstak ki te fè moun pa rapòte vyòl yo te rete 
enpòtan; pami obstak sa yo te genyen stigmazasyon, krent revanj ak mank konfyans nan sistèm 

jidisyè ak legal la.   Daprè yo toujou, te gen gwo disparite nan sa ki konsène aksè ak kalite sèvis 
medikal nan lopital ki te trete viktim kadejak yo.  Selon plizyè gwoup ki kredib, byen souvan 
otorite jidisyè yo te poze viktim vyòl yo kesyon ki pat apwopriye, tankou si viktim nan te yon vyèj 
anvan ensidan an, epi ki rad viktim nan te gen sou li lè swadizan vyòl la te fèt la.   Nan sèten ka, 
otorite yo te mete sivivan yo angad kont pouswit nan lajistis pou evite imilyasyon piblik ki ta 
akonpaye yon pwosè.  Sivivan kadejak yo avèk lòt kalite vyolans seksyèl te konfwonte gwo 
obstak lè yo te chache jistis epi eseye jwenn sèvis pwoteksyon, tankou abri pou fanm.   
 
Rapò MINUSTAH te pibliye an 2013 sou reyaksyon lapolis avèk sistèm jidisyè an nan afè ki gen 
rapò avèk kadejak, te montre plizyè aktè nan sistèm penal la pat fè yon travay kòrèk nan jesyon 
yon gwo majorite ka vyòl.  Rapò a te konkli Leta te fayi nan obligasyon li pou l mennen ankèt epi 
garanti viktim vyòl yo gen aksè sifizan avèk sèvis yo oubyen sistèm jistis la.   Pami obstak yo ki te 
anpeche sivivan kadejak yo jwenn jistis, te gen egzijans pou fanm yo jwenn yon sètifika medikal 
ki verifye kadejak la te fèt vre.   Pafwa jij de pè yo ki, selon lalwa, pat gen jiridiksyon pou yo 
okipe kalite krim sa yo, te fè tantativ tou pou yo jwenn yon "solisyon a lamyab" lè te gen ka vyòl.  
Pou sa, yo te negosye yon antant finansye pou viktim nan ki, li menm, ta vin dakò pou abandone 
plent li a.  Rezilta yon absans rigè administratif nan plent sou kadejak yo, sè ke sistematikman 
moun yo te deside pa rapòte krim sa yo.   
 
Yon gwo majorite nan viktim vyòl yo pat janm depoze plent.     Moun ki te chwazi depoze yon 
plent te kapab fè sa bò kote lapolis, Pakè an oubyen  yon jij de pè.     Viktim yo te gen posiblite 
tou pou yo mande doktè nan sant medikal kote yo te ale a pou li rele PNH pou yo.  Menmsi rapò 
Nasyonzini an te twouve 81 pousan nan fanm ki te deside depose yon plent te fè sa nan lapolis, 
se kèk nan ka sa yo sèlman ki te antre fòmèlman nan sistèm jidisyè a a travè lapolis, Pakè an 
oubyen yon jij de pè ki te fin pa abouti.  Selon rapò a :  (1) lapolis te okipe sèlman 47 pousan nan 
afè yo te rapòte ba yo; (2) jij de pè yo te voye devan otorite jidisyè konvnab yo 61 pousan nan 
afè yo te resevwa nan men swa lapolis oubyen viktim yo; (3) komisè gouvènman yo te pouswiv 
64 pousan nan afè kadejak yo te resevwa; (4) kabinè jij denstriksyon yo te pouswiv sèlman 10 
pousan nan ka yo te resevwa nan mn viktim oubyen komisè gouvènman yo; epi (5) tribinal 
premyè enstans yo te okipe sèlman 34 pousan nan afè yo jij denstriksyon yo te voye ba yo.   An 
jeneral, se sèlman yon ti pousantaj nan plent yo ki te debouche sou pwosè.    Selon sa done yo 
ta montre, se mwens pase 2 pousan nan plent sou vyòl yo ki te rive nan faz pwosè epi yon 
pousantaj ki pi piti toujou te debouche sou yon kondanasyon.   
 
 Avoka ki te reprezante viktim vyòl yo te di otorite yo te reponn ase byen lè se timoun minè ki te 
viktim vyòl, kòm lalwa pale klè sou sa epi dispozisyon jidisyè egziste pou fè fas ak kalite ka sa yo 
ki, souvan, te pwovoke endiyasyon pami kominote lokal yo.   Sepandan, souvan otorite yo te  
abandone oubyen pat pouswiv afè yo lè delenkan an te yon ti minè tou oubyen viktim nan te 
yon granmoun akòz absans strikti legal ou administratif klè pou trete kalite ka sa yo.   Selon 
avoka yo, souvan otorite yo te "libere pwovizwaman" delenkan ki te ti minè nan afè kadejak yo 
pou remèt yo bay paran yo sou angajman paran yo.  

Gras ak finansman ak apui donatè entènasyonal te bay, gouvènman an te pran kèk dispozisyon 
enpòtan pou lite kont vyolans seksyèl ak sa ki baze sou sèks moun.     Soti nan mwa oktòb 2013 
pou rive nan mwa septanm, otorite yo te oryante 2 mil 294 viktim vyolans seksyèl sa yo nan 
konsiltasyon sikolojik e pou tès VIH ak lòt maladi seksyèlman transmisib, epi nan sèvis sipò pou 
sante repwodiktiv avèk apwi sikolojik.   Se mem jan an tou, pwofesyonèl swen sante yo nan 30 
klinik diferan te resevwa fòmasyon pou yo ka idantifye epi jere vyolans seksyèl ak sa ki baze sou 
sèks yo, e pou oryante moun nan sèvis sosyal ak legal yo.   An plis de sa, otorite yo te 
konsyantize moun e fè sondaj sou vyolans seksyèl ak sa ki baze sou sèks.  Pami moun sa yo te 
gen pèsonèl ak malad nan sant sante yo.   Pwogrè sa yo te vini nan kad yon pwojè 
konsyanizasyon ak sondaj ki gen plis anplè e ki pral kouvri plizyè ane; pwojè sa a te konsène 
presizeman vyolans seksyèl ak sa ki baze sou sèks, epi li te touche anviwon 15 000 moun.   
 
 Etidyan yo lekòl majistrati a --ki sèvi kòm nouvo jij, komisè ak grefye lè yo fin diplome-- te 
resevwa fòmasyon sou vyolans seksyèl ak sa ki baze sou sèks, epi sou estrateji pou amelyore 
ankèt e pou pouswit kalite krim sa yo, asistans pou viktim epi pwosesis prezantasyon prèv.      
Finansman ki sòti nan kominote entènasyonal la te mete tou yon konseye espesyal nan Inite sou 
Vyolans Seksyèl ak sa ki baze sou sèks nan PNH pou ranfòse kapasite pèsonèl lapolis pou li 
prevni krim seksyèl ak sa ki baze sou sèks yon moun, epi reyaji kòmsadwa.   
 
Gouvènman an ak patnè entènasyonal yo te òganize tou seyans patrona sou vyolans seksyèl ak 
sa ki baze sou sèks nan kad yon pwogram pilòt pou dwayen tribinal, komisè gouvènman ak jij de 
pè pou kapab ogmante kantite ka yo voye devan Pakè an pou pouswit.   
 
 Mitilasyon Jenital Fanm (MGF):  Pa gen okenn lwa ki entèdi MGF, epi esansyèlman pratik sa a 
pat egziste nan peyi a. 
 
Nuizans Seksyèl:  La lwa pa entèdi presizeman nuizans seksyèl, menmsi kòd travay la estipile 
gason ak fanm gen menm dwa ak obligasyon.  Done sou nuizans seksyèl nan travay pat disponib, 
kwake obsèvatè yo te lese konprann nuizans seksyèl sete yon bagay kouran, sitou nan faktori yo.    
Pat gen rapò ki te parèt souvan sou ensidan sa yo, akòz to chomaj la ki wo epi paske viktim yo te 
manke konfyans nan kapasite sistèm jidisyè a pou li bay moun pwoteksyon.    
 
Prèv ki sòti nan ensidan moun rapòte, ta montre tou nuizans seksyèl ak lòt tretman derespektan 
te reprezante yon pwoblèm patikilye pou ajan lapolis fanm yo, ki te konstitye 12 pousan pèsonèl 
PNH.     Ajan lapolis fanm yo te rapòte difikilte yo tap konfwonte --difikilte ajan gason yo pat viv 
yomenm-- tankou, pa egzanp, tripotaj kolèg yo te fè sou yo, aksè nan fòmasyon ki te gen plis 
limit, mwens debouche pou pwomosyon, avèk diskriminasyon nan politik administratif yo.    
 
Dwa nan Zafè Repwodiksyon:  Yon koup marye oubyen lòt moun gen dwa pou yo deside ki 
kantite pitit yap genyen, ki longè tan kap pase ant nesans timoun yo epi nan ki moman yo vle fè 
pitit; yo gen dwa tou pou yo jwenn enfòmasyon ak mwayen pou yo fè sa; epi atenn pi wo nivo 
sante repwodiktif la, san yo pa soufri diskriminasyon, san pèsonn moun pa fòse yo fè sa e san 
vyolans.   Selon Fon Nasyonzini pou Popilasyon an, to prevalans kontraseptif pou fanm marye 

oubyen fanm ki nan inyon e ki gen ant 15 an epi 49 an, te ogmante: to a te 24,8 pousan an 2006 
e li te rive 32 pousan nan ane 2013 la.    Malgre nivo konesans sou metòd kontraseptif yo te wo, 
e malgre angajman aktif gouvènman an nan domèn sa a, te gen obstak sosyal, kiltirèl e legal ki, 
souvan, te anpeche moun chache jwenn enfòmasyon adisyonèl sou metòd planin familial ak 
swen sante repwodiktif.   Sosyete a ki, jeneralman, te konsèvatris,pat ankouraje moun sèvi avèk 
kontrasepsyon modèn.   Absans resous planifikasyon familyal te kontinye limite pwoteksyon dwa 
fanm nan afè kontrasepsyon.   Fanm ki te jèn e ki te angaje nan aktivite seksyèl, te twouve li 
patikilyèman difisil pou yo te jwenn aksè ak sèvis planifikasyon familyal.    Jeneralman sèvis 
planifikasyon familyal Leta yo ki, souvan, te sitye nan sant sante tankou lopital, pat gen sal 
egzamen prive oubyen konfidansyèl pou pasyan yo.   
 
Nan rapò Fon Nasyonzini pou Popilasyon an te pibliye, li te deklare 25 pousan nan tout 
akouchman pou ane 2011 la te fèt nan sant sante oubyen an prezans yon pwofesyonèl 
konpetan.   Majorite nan fanm yo te sèvi avek « matwòn » ki souvan te gen eksperyans pou ede 
yo akouche lakay yo oubyen nan enstalasyon ki pat sant sante; men se te fanm lokal ki pat fòme. 
Eksplikasyon pwofesyonèl swen sante yo te bay pou pratik sa a, se move kalite sèvis matènite yo 
ki te manke konsistans tou nan lopital avèk klinik yo.  Daprè Sondaj sou Sante Demografik pou 
ane 2012 la, anviwon 90 pousan nan fanm ansent yo te fè omwen yon vizit prenatal.   Alòske 
majorite nan fanm yo nan pwovens riral yo te chwazi akouche lakay yo, anpil fanm kap viv nan 
vil yo e ki te gen aksè ak sèvis akouchman pwofesyonèl, te chwazi tou pou yo akouche lakay yo.   
 
Nan estimasyon Nasyonzini, Bank Mondyal ak pwofesyonèl sante lokal yo, mòtalite matènèl la te 
bese ankò nan ane 2013 la, pou li te rive jis nan 380 pou chak 100 000 nesans vivan.  Yon 
konbinezon lwa ki te rigoure, bezwen nan afè planifikasyon familyal ki pat satisfè, mank sèvis 
medikal, mank sèvis obstetrik dijans mete sou yon gwo kantite gwosès moun pat vle avèk yon 
kantite korespondan avòtman ki fèt nan move kondisyon, tou sa mete ansanm te fè to mòtalite 
matènèl la vin elve.   
 
Diskriminasyon:  Fanm yo pat benefisye de menm estati sosyal e ekonomik avèk gason yo, 
malgre amandman konstitisyonèl ki rekonèt prensip "omwen 30 pousan patisipasyon fanm nan 
vi nasyonal la e tou espesyalman nan sèvis piblik"; men kondisyon yo te amelyore pandan ane a.   
Efò sosyete sivil la ak travay pledwari gouvènman an te ranfòse konesans sou rapò ki egziste ant 
ranfòsman kapasite fanm yo ak devlopman nasyonal la.   
 
Nan sèten kouch sosyal, tradisyon te limite wòl fanm yo.  Majorite fanm yo nan zòn riral yo te 
kontinye travay nan metye tradisyonèl, tankou agrikilti, komès ak travay domestik.  Fanm ki tap 
viv nan gwo mizè yo e ki te chèf fwaye yo nan zòn ibèn yo, te gen difikilte souvan tou pou yo 
jwenn yon ti mwayen pou yo travay; donk yo te fè travay domestik, vann nan magazen epi fè 
komès.   
 
Enstitisyon patnè entènasyonal yo ak ONG yo te ofri mekanism soutyen sosyal pou divès gwoup 
ki te gen fanm pami yo.  Delege Minis la, Mme Auguste, te itilize divès pwogram sosyal ak 
pwogram rediksyon povrete ki te anba responsabilite ministè li pou devlope responsabilizasyon 

pwopriyetè ti antrepriz yo ak fanm selibatè yo, epi li te ofri jèn malerw yo avèk jèn ki te nan 
prizon yo yon okazyon pou yo te patisipe nan aktivite kote yo te ka montre talan kiltirèl yo. 
 
Byenke fanm yo te toujou soureprezante nan pòs sipèvizyon oubyen gesyon nan travayLeta e 
nan sektè prive a, te gen plis fanm nan pòs sa yo pase nan ane presedan yo.     PNH te konstate 
tou yon wòs konstan e enpòtan nan kantite fanm yo te rekri a k sa yo te nonmen ofisye yo.   
Pandan ane a, pwomosyon yo te gen 10 a 12 pousan fanm, konpare ak 6 pousan nan 
kòmansman ane 2013 la.   
 
Selon lalwa, gason avèk fanm te gen pwoteksyon egal-ego pou yo patisipe nan ekonomi an.    
Sepandan, nan la pratik, fanm yo te rankontre kèk difikilte ki te anpeche yo jwenn aksè ak 
mwayen ekonomik, tankou pwopriyete fonsyè, resevwa benefis travay yo (patikilyèman travay 
agrikòl), jwenn garanti pou kredi, ak enfòmasyon sou pwogram prè, menm jan yo pat gen aksè 
ak resous pou sekirite finansyè epi kwasans pou yomenm, fanmi yo ak/oubyen antrepriz yo.   
 
 Timoun 
Anrejistreman Nesans:  Se a travè paran li yon moun pran sitwayènte li; se sèlman youn oubyen 
lòt nan paran yo ki dwe gen sitwayènte an pou li kapab transmèt li bay pitit la.   Yon moun kapab 
jwenn sitwayènte li si li fè yon demand fòmèl nan Ministè Enteryè.   Gouvènman an pat 
anrejistre tout nesans yo imedyatman, ni li pat kenbe estatistik sou kantite nesans ki te fèt chak 
ane, men ki pat enskri.    Anrejistreman nesans yo gratis jis tan timoun yo gen 2 an; apre laj sa a,  
pwosesis la kapab difisil e sa ka koute chè pou yon moun jwenn yon akdenesans, sitou nan vil 
pwovens yo.   
 
Dokiman nesans yo nesesè, selon la lwa, pou moun ouvri yon kontanbank, fè demand kredi, 
benefisye admisyon nan lopital e pou yo vote nan eleksyon.   Absans yon akdenesans pat 
anpeche moun resevwa sèvis medikal dijans ni jwenn admisyon nan yon lekòl.   Tranblemandtè 
2010 la te detwi anpil dokiman ofisyèl.   Pa konsekan, lè Achiv Nasyonal te relouvri pòt li apre 
tranblemandtè a, kantite demand pou kopi sètifye dokiman yo te triple e Ofis Nasyonal 
Idantifikasyon an pat gen ase resous e kantite demand li te resevwa yo te depase kapasite li.  
 
Nan mwa d out la, gouvènman an te lanse yon pwogram ki te fèt pou fasilite anrejistreman 
nesans yo e ofri kat idantifikasyon pou sitwayen ki nan pwovens yo ak zòn riral yo.   Fonksyon 
dokimantasyon yo tonbe anba responsabilite kat (4) antite nan gouvènman an: ONI --ki se yon 
enstitisyon semi-otonòm ki liye avèk Ministè Jistis avèk Sekirite Piblik la; Rejist Etat Sivil la --ki 
tonbe anba Ministè Jistis;Ministè Afè Etranjè; epi Achiv Nasyonal --ki tonbe anba Ministè Lakilti.  
Akoz sistèm rejis sivil peyi a ki pa byen fonksyone mete sou feblès kapasite konsilè yo, li difisil 
anpil pou moun jwenn dokimantasyon pou moun kap viv anndan oubyen andeyò peyi a.     
Gouvènman an te kontinye fè plis efò pou l dokimante Ayisyen e sou teritwa nasyonal la e nan 
lòt peyi.  Pou l fè sa, li te patwone yon kokenn chenn pwogram nan komin riral yo pou 
enskripsyon nesans plizyè milye sitwayen an reta.   Selon deklarasyon ONI, pandan ane 2013 la, 
gouvènman an te fè soti anviwon 250 000 paspò, 240 000 kat idantite ak 129 000 akde nesans.    

Edikasyon:  Dispozisyon konstitisyon an fè gouvènman an obligasyon pou l bay tout timoun 
edikasyon primè gratis e obligatwa; sepandan, ni edikasyon primè ni edikasyon segondè pat 
obligatwa, gratis oubyen inivèsèl.   Gouvènman an te kontinye mete ann aplikasyon pwogram 
edikasyon nasyonal gratis li a, e pwogram sa a te founi edikasyon primè pou timoun nan fanmi 
pòv yo san konsiderasyon pou kategori presedan elèv la.   Fon Nasyonzini pou Timoun nan ak lòt 
antite entènasyonal te kontribye plizyè milyon dola pou sibvansyone frè eskolarite yo.   Anpil 
nan fanmi yo ki pat kapab fè timoun yo antre nan lekòl piblik te peye pou pitit yo frekante lekòl 
prive, e jeneralman lekòl sa yo pat omologe ni regile.   
 
Move Tretman Timoun Sibi:  Lalwa entèdi vyolans familyal kont timoun.   Leta te kontinye 
manke resous ki nesesè ak yon kad legal apwopriye pou li apiye kòmsadwa mekanism pou fè 
pwomosyon pou dwa avèk byenèt timoun yoe fè aplike mekanism sa yo; men li te fè pwogrè 
nan efò pou fè enstitisyonalize pwoteksyon timoun yo.   Prezidan an te pwomilge yon pwojè-lwa 
pou refòme sistèm adopsyon an nan mwa novanm 2013 , plis yon lwa ki penalize trafik moun 
nan mwa jiyè a.    Lwa sa a prevwa yon definisyon trafik moun ki satisfè egzijans entènasyonal 
yo, konsakre pwoteksyon pou viktim yo, epi fasilite yon pouswit rigoure kont delenkan ki mele 
nan trafik moun.   An plis de sa, gouvènman an te kontinye estasyone plis manm pèsonèl Brigad 
Pwoteksyon Minè a (BPM) ak IBESR an deyò kapital la.  E BPM ak IBESR te elaji kad patenarya yo 
avèk òganizasyon entènasyonal yo ak opòtinite pou ofisyèl nan gouvènman an resevwa 
fòmasyon sou fason pou yo rekonèt pi byen timoun ki viktim move tretman avèk eksplwatasyon.   
Tou le de (2) biwo yo te gen reprezantan nan chak 10 depatman yo ak yon prezans nan pòs 
fwontalye ofisyèl yo.   IBESR te kontinye ranfòse kolaborasyon li avèk òganizasyon lokal ki te baze 
nan kominote yo pou fè pwomosyon pou dwa timoun sou tout teritwa nasyonal la.   
 
Menmsi sou teritwa nasyonal la moun te rekonèt absans estatistik egzakt sou timoun kap travay 
kòm domestik sou yon lon tèm (sa yo rele rèstavèk yo), otorite yo te bay kòm estimasyon ant 
250 000 ak 500 000 nan timoun sa yo; majorite ladan yo se te tifi.    Souvan fanmi adoptif yo te 
maltrete timoun domestik sa yo e yo te fè yo sibi yon fòm esklavaj domestik, ki se yon sòt de 
trafik (silvouplè, tcheke seksyon 7.c.).     IBESR te kontinye travay avèk patnè ONG nasyonal e 
entènasyonal yo pou fè pwomosyon e ranfòse dyalòg kominotè sou pwoblèm avèk abi yo e sou 
trafik ki te asosye avèk sistèm rèstavèk la.   
 
Nan mwa me a, Minis Afè Sosyal avèk Travay la, Charles Jean-Jacques, an kolaborasyon avèk kèk 
òganizasyon nasyonal e entènasyonal, te lanse yon pwojè resansman nasyonal sou timoun ki an 
domestisite. Objektif pwojè sa a, ki tap dire 10 mwa, se pi byen ede ajans gouvènman yo evalye 
e anrejistre kantite timoun ki tap viv nan kondisyon rèstavèk la.   Dapre sa minis la te di, yon 
resansman ki san erè ta enfòme gouvènman an pi byen sou fason pou l evite epi trete kesyon 
eksplwatasyon timoun nan. 
 
Semèn Nasyonal Timoun se yon kanpay nasyonal ki fèt chak ane.  Objektif li se sansibilize epi 
ogmante konesans sou dwa timoun yo.  Li te dewoule ankò nan mwa jwen an sou patrona 
IBESR.   Te genyen patisipasyon òganizasyon lokal avèk patnè entènasyonal yo ki te angaje nan 
divès tèm, tankou travay fòse timoun, trafik moun epi abi ak eksplwatasyon seksyèl.      

Pou plis enfòmasyon, silvouplè tcheke Rapò Depatman Deta sou Trafik Moun lan nan adrès sa a: 
gov/j/tip/rls/tiprpt/ ak Rezilta Depatman Travay la sou Pi Move Fòm Travay Timoun nan adrès sa 
a: www.dol.gov/ilab/reports/child-labor/findings/. 
 
Popilasyon timoun ki nan lari nan Pòtoprens yo, ki te rive nan chif plizyè milye --majorite ladan 
yo sete tigason-- te genyen ladan yo non sèlman timoun ki te revoke oubyen ki te sove kite kay 
oubyen fanmi ki tap maltrete yo, tankou pa egzanp nan sityasyon travay domestik san peye, 
men tou kèk timoun ki te pèdi paran yo oubyen moun ki te responsab yo nan tranblemandtè 
2010 la.    Nan rapò ONG yo te pibliye, yo te konstate, selon tout pwobabilite, timoun lari yo te 
soufri abi seksyèl oubyen lòt kalite abi; yo te resevwa yon edikasyon minim oubyen yo pat 
resevwa edikasyon ditou; rekritè ki te mele nan trafik te fòse yo fè pwostitisyon epi yo te obije 
antre nan mandisite.  Daprè rapò yo, gang kriminèl yo te fòse timoun minè komèt zak ilegal.   
Ministè Travay, delege minis la, OPC avèk plizyè ONG ak òganizasyon entènasyonal te bay 
timoun lari yo ak viktim eksplwatasyon yo yon sèvis sosyal dirèk ak lòt asistans.  
 
IBESR te gen responsabilite ofisyèl pou asire ni pwoteksyon timoun yo ni kontwòl ak 
omologasyon gwo kantite sant dakèy rezidansyèl ki te gen nan peyi a.   An patenarya avèk lòt 
sèvis nan gouvènman an epi aktè entènasyonal ki tap fonksyone a travè Gwoup Travay sou 
Timoun Vilnerab yo (yon strikti yo te kreye apre tranblemandtè 2010 la), IBESR te fè yon gwo 
efò pou l elaji kad pwoteksyon yo pou timoun yo ak jèn yo.   IBESR te deplwaye yon gwo kantite 
anplwaye ak enspektè sou liy de fwon yo pou mete sant dakèy rezidansyèl a la dispozisyon 
timoun ki anba kontwòl li yo.   An 2012, enstitisyon an te idantifye 724 sant, li te anrejistre 16 
955 timoun ki te rezide ladan yo, epi li te evalye 468 nan sant yo.   
 
Maryaj Fòse epi Prekòs:  Laj legal pou yon moun kapab marye se 18 an.    18 pousan nan fanm ki 
te gen ant 20 an e 24 an te marye lè yo te rive nan laj 18 an, konparativman avèk 3 pousan nan 
gason yo.   Pat gen okenn done sou maryaj prekòs ou maryaj fòse; men maryaj prekòs la pat yon 
koutim nan peyi a.   
 
 Mitilasyon Jenital Fanm (MGF):  Pat gen okenn lwa ki entèdi MGF, e esansyèlman se yon pratik 
ki pat egziste nan peyi a.    
 
Eksplwatasyon Seksyèl Timoun:  Laj minimòm pou yon moun gen relasyon sèks avèk 
konsantman se 18 an.    La lwa entèdi detouneman timoun minè ki gen mwens pase 21 an 
(entèdiksyon sa a konsènen tou pwostitisyon) avèk sanksyon ki kapab dire ant 6 mwa e 3 an 
prizon pou delenkan yo.  Lwa anti-trafik la prevwa sanksyon ki sevè anpil pou sa.   Pa egzanp, 
moun ki koupab deske yo mele nan trafik moun kapab resevwa yon pèn prizon ki kapab dire ant 
sèt (7) ane e 15 ane, plis yon amand ki kapab monte ant 200 000 goud ayisyen ejis 1 milyon 500 
mil goud ayisyen (ant 4 445 e 33 330 dola ameriken).   Lòt sanksyon yo konsène patwon ki 
eksplwate moun ak endividi ki eseye jwenn sèvis seksyèl nan men viktim trafik moun, epi lalwa 
prevwa sanksyon ki pi sevè pou delenkan lè genyen sikonstans agravan, tankou trafik kote viktim 
yo se timoun minè.  

http://www.state.gov/j/tip/rls/tiprpt/
http://www.dol.gov/ilab/reports/child-labor/findings/

Kèk rapò te konstate pwostitisyon timoun nan kan MDAP yo ak nan lari.   Rekritman timoun pou 
eksplwatasyn seksyèl, pònografi, aktivite ilisit se zakt ki ilegal; men Nasyonzini te atire atansyon 
sou le fèt ke gang ame te rekrite timoun piti ki te menm gen 10 an pou objektif sa yo.   
 
Timoun ki Deplase:  Yon gwo popilasyon timoun deplase te kontinye rezide nan 123 kan MDAP 
epi yo te ekspoze anba eksplwatasyon ak maltretman.   
 
Timoun ki nan Ofelina ak Sant Dakèy:  Timoun ki rezide nan òfelina ak sant dakèy rezidansyèl yo 
te riske sibi move tretman nan kèk moman, oubyen yo te ka oblije fè travay fòse.   Pou plis 
enfòmasyon, silvouple tcheke Rapò Depatman Deta sou Trafik Moun nan adrès sa a: 
www.state.gov/j/tip/rls/tiprpt/. 
 
Kidnapin Timoun nan Nivo Entènasyonal:  Peyi a pa siyatè Konvansyon La Hè 1980 la sou Aspè 
Sivil Anlèvman Timoun.    Pou enfòmasyon presi ki konsène peyi a, silvouplè konsilte 
travel.state.gov/content/childabduction/english/country/haiti.html. 
 
 Anti-semitism 
 
Kominote jwif la te gen mwens pase 100 moun e pat gen okenn rapò sou zak anti-semit.   
 
 Trafik moun 
 
Silvouple tcheke Rapò Depatman Deta souTrafik Moun nan adrès sa a: 
www.state.gov/j/tip/rls/tiprpt. 
 
 Moun Andikape 
 
Konstitisyon an deklare moun ki gen andikap yo dwe jwenn asistans pou yo gen otonomi, 
edikasyon ak endepandans.   Lalwa  entèdi tout diskriminasyon nan zafè travay kont moun ki gen 
andikap yo, fè Leta obligasyon pou l entegre moun ki nan sityasyon sa a nan sèvis piblik la, e li 
enpoze yon kota 2 pousan pou moun ki gen andikap nan lye travay konpayi sektè prive a.    
Okenn enfòmasyon pat disponib pou montre jiska ki degre gouvènman an aplike mekanism 
pwoteksyon legal sa yo.   Ofisyèl gouvènman an dwe pran dispozisyon tou pou yo pwoteje dwa 
moun andikape yo genyen pou yo vote.  
 
Tranblemanntè 2010 la te ogmante anpil kantite moun ki nan kominote andikape a epi li te lakòz 
entènasyonal la santre atansyon li sou nesesite pou ranfòse mekanism soutyen pou gwoup sa a.    
Akoz povrete a te jeneralize epi kwonik, akoz yon mank sèvis piblik ak opòtinite limite pou moun 
aprann nan lekòl, andikape yo te toujou defavorize.  Anplis de sa, andikap yo te konfwonte gwo 
izolman ak neglijans sosyal akoz andikap yo.   Kòm yon gwoup, andikape mantal yo oubyen 
moun ki gen devlopman retade yo pat sispann soufri majinalizasyon, neglijans ak abi nan 
sosyete a.   Enfòmasyon sou kantite moun ki te gen andikap yo pat anpil nan nivo nasyonal la, 

http://www.state.gov/j/tip/rls/tiprpt/
http://www.state.gov/j/tip/rls/tiprpt/
http://travel.state.gov/content/childabduction/english/country/haiti.html
http://www.state.gov/j/tip/rls/tiprpt/

men biwo Sekretè Deta pou Entegrasyon Moun  Andikap yo (BSEIPH), ki anba kontwòl Ministè 
Travay la, te estime 10 pousan nan sitwayen yo te gen andikap.   BSEIPH se prensipal sèvis Leta 
ki gen responsabilite pou li ofri asistans bay moun andikape yo epi asire enklizyon yo sou plan 
sivil, politik e sosyal.    ONG entènasyonal e lokal yo te kontinye ofri sèvis ki te pi dirèk yo bay 
moun andikape yo.    Aksè ak bon kalite swen medikal te poze gwo pwoblèm pou andikape yo.   
Lopital yo ak klinik yo nan Pòtoprens pat gen espas ase, resous imèn oubyen fon piblik pou trete 
moun ki te afekte yo.  Kote te genyen enstalasyon pou trete oubyen reyabilite yo, kondisyon yo 
pat atenn nivo nòm entènasyonal yo.   
 
BSEIPH gen plizyè biwo depatmantal an deyò kapital la e li te kontinye pèfeksyone yon plan 
devlopman estratejik pou gide efò enstitisyon an.    BSEIPH te ofri bous ak sibvansyon pou 
etidyan andikape yo, epi li te lanse yon pwogram pou ede finanse etid kesyon ki gen rapò avèk 
andikap nan Inivèsite Deta d Ayiti.   Nan mwa jwen an, an patenarya avèk donatè entènasyonal 
yo, BSEIPH te renove de (2) lekòl nan Jakmèl pou pèmèt timoun ki gen andikap kapab antre-sòti 
ladan yo.   Gouvènman an te kontinye mennen kanpay konsyatizasyon piblik pou chanje 
mantalite nan sosyete a ki fè moun konprann, si ou gen yon andikap fizik oubyen mantal, ou se 
yon moun diminye oubyen fèb.     
 
 BSEIPH te kontinye pran dispozisyon pou kore efò ki te fèt deja pou kreye oubyen refòme yon 
lejislasyon ki te pran an konsiderasyon bezwen moun andikape yo.    BSEIPH te kontinye ofri 
asistans teknik nan kad efò gouvènman an tap fè pou l amonize kòd travay la avèk lwa sou 
entegrasyon andikape yo, refòme kad legal adopsyon nan nivo nasyonal la, epi konfòme kòd 
konstriksyon an (an patenarya avèk reprezantan Ministè Travay, IBESR ak Ministè Travo Piblik, 
Transpò avèk Kominikasyon) pou rive nan standa aksesibilite inivèsèl.     Se konsa tou, BSEIPH te 
travay avèk yon ONG entènasyonal ki rele Handicap International e avèk Ministè Sante Piblik 
pou devlope pwotokòl pou fòmasyon estandadize fizyoterapet yo ak lòt pwofesynèl swen sante.   
 
 Zak Vyolans, Diskriminasyon ak Lòt Abi ki baze sou Oryantasyon Seksyèl avèk Idantite 

Seksyèl   
 
Pat gen okèn lwa ki te kriminalize oryantasyon seksyèl oubyen kondwit konsansyèl ant de (2) 
granmoun ki gen menm sèks e ki konsantan, e pat gen non plis pyès rapò ki te denonse lapolis 
paske li te komèt oubyen tolere vyolans kont moun nan kominote lezbyèn, omoseksyèl, 
biseksyèl ak transseksyèl la (LGBT).   
 
Okenn lwa pat kriminalize chanjman sèks; sepandan, konpòtman sosyete a te toujou rete ostil 
kont idantifikasyon ak ekspresyon ki te montre klèman yon moun fè pati gwoup LGBT, sitou nan 
Pòtoprens.   An reyaksyon kont entansifikasyon pledwari ak militans LGBT epi lòt gwoup defans 
dwa moun pandan ane a, moun ki te LGBT yo te rankontre plis ostilite nan sektè sosyal ki te pi 
konsèvatè oubyen tradisyonèl yo --tankou pa egzanp ofisyèl gouvènman an-- pase sa yo te 
konfwonte nan ane presedan yo.   Òganizasyon relijye yo ak lòt gwoup konsèvatè yo te mete yon 
opozisyon aktif kont entegrasyon sosyal moun ki LGBT yo e kont  diskisyon sou dwamoun ak dwa 

sivik yo.   Palmantè yo te pale piblikman pou di yo pa ta pral anvizaje okenn lejislasyon sou dwa 
LGBT yo (ni yo pat oblije fè sa nonplis), sitou yon lejislasyon ki ta pèmèt egalite nan afè maryaj.   
 
Pat gen okenn lwa anti-diskriminatwa ki te pwoteje moun LGBT yo oubyen gwoup minoritè yo.   
An plis de sa, yon mefyans tradisyonèl kont ofisyèl lapolis ak lajistis, epi yon kantite pouswit ki 
reyisi nan jijman krim kont VSBG ak lòt krim ki gen rapò ak sa –yon chif ki te toujou ba 
istorikman-- te anpeche militan dwa LGBT yo ak manm kominote a kowopere pou redwi vyolans 
avèk diskriminasyon gwoup la tap sibi.   Kèk militan nan sosyete sivil la te deklare nan zòn 
mewopolitèn Pòtoprens la, otorite PNH yo pat montre yon volonte klè pou yo dokimante 
oubyen envestige abi moun LGBT te rapòte.   
 
Gwoup defans dwa LGBT yo nan kapital la te deklare yo te gen plis santiman ensekirite epi 
mwens konfyans nan otorite gouvènman an pase sa gwoup nan zòn riral yo te rapòte.    Plizyè 
ONG ak òganizasyon entènasyonal te pote yon apui dirèk bay moun LGBT ki te fè konnen yo te 
sibi diskriminasyon akoz oryantasyon seksyèl yo oubyen idantite seksyèl yo, oubyen ankò paske 
yo te viktim VSBG.   
 
Gwoup defans dwa LGBT ak dwa moun yo, epi òganizasyon entènasyonal yo te kontinye di moun 
LGBT yo te kontinye gen anpil difikilte pou yo depoze plent fòmèl kont move tretman ak 
diskriminasyon yo te sibi nan men otorite gouvènmantal yo.   Kantite rapò sou vyòl avèk 
agresyon seksyèl te rete ba nan tout popilasyon ki reprezante nan kominote LGBT a.   Byenke 
defansè dwa yo ak enstitisyon patnè entènasyonal yo te ensiste sou gwo kantite abi konsa ki te 
fèt, pat gen yon konsansis pami militan yo sou etandi abi yo.   Òganizasyon defans fanm viktim 
nan, KOFAVIV, te rapòte depi tranblemandtè 2010 la, se yon ti kantite ka kadejak ak lòt fòm 
VSBG ki te fè viktim pami fanm yo, timoun yo ak moun LGBT ki te debouche sou arestasyon ak 
kondanasyon moun ki te komèt zak sa yo.    Gwoup defans dwa LGBT yo te fè konnen kè-sote yo 
devan posiblite pou reprezay delenkan yo pat anpeche viktim yo rapòte krim sa yo nan lapolis. 
 
Pandan ane a, PNH te pran kontak avèk militan kap defann dwa LGBT yo pou elaji,  nan 
entèyaksyon yo avèk lapolis,  yon dyalòg avèk gwoup defans dwa moun yo epi ak gwoup ki 
espesyalize nan defans dwa LGBT yo pou diskite sou pwoblèm yo tap konfwonte.   Pandan 
echanj sa yo, patisipan PNH yo te afime angajman yo pou yo pwoteje dwa moun LGBT yo e yo te 
pwomèt pou yo fè plis fòmasyon pou enstitisyon an kapab montre plis konpreyansyon pou  
preyokipasyon militan yo.    Enstriktè nan Akademi Polis la te travay avèk gwoup sosyete sivil la e 
ak òganizasyon entènasyonal yo pou entegre nan seksyon adapte sou dwa moun nan 
kourikoulòm lan, yon filozofi ak yon kad polis kominotè.  Pou fè sa, yo te aprann ajan PNH yo 
respekte dwa tout sivil san eksepsyon. 
 
Sitiyasyon an pa menm jan avèk 2013, paske pat gen okenn gwo manifestasyon oubyen mach 
anti-omoseksyèl.   
 
 Estigmatizasyon VIH ak SIDA 

Nan sondaj demografik avèk ankèt sou sante ki pi resan pou Ayiti a (2012), 61 pousan nan fanm 
yo e 55 pousan nan gason yo te rapòte atitid diskriminatwa vizavi moun ki gen VIH yo. 
 
 Lòt Vyolans oubyen Diskriminasyon nan Sosyete a  
 
Selon yon rapò MINUSTAH, reprezay abitrè ou jistis popilè --sètadi sitwayen prive kap aji nan 
plas lapolis ak lajitis pou bay tèt yo jistis-- te kontinye reprezante yon pratik kouran, sitou nan 
zòn riral ki an deyò kapital la.    Paske lapolis ak otorite jidisyè yo te absan oubyen te gen yon 
prezans limite, sa te vle di, an pratik, pat gen anpil konsekans legal oubyen pat genyen okenn 
kesekans ditou pou moun ki te aji konsa.   Lè fen mwa me a te rive, PNH te anrejistre 59 ka 
lenchaj, konpare ak 132 ka yo te rapòte pou tout ane 2013 la.  Souvan sitwayen yo te riposte 
kont ajan lapolis, sitou apre ensidan kote polisye yo te eseye kalme foul ki te vyolan yo. 
 
 Seksyon 7. Dwa travayè 
 
 a. Libète asosyasyon epi Dwa pou fè Negosyasyon Kolektif 
 
Lalwa prevwa dwa pou sèten anplwaye --men pa fonksyonè piblik yo-- fòme sendika e tounen 
manm yo daprè chwa yo, epi fè grèv (avèk sèten restrisyon).   Lalwa pèmèt negosasyon kolektif 
e li fè patwon yo obligasyon pou yo tabli yon kontra kolektif avèk yon sendika si sendika sa a 
reprezante de tyè (2/3) nan anplwaye yo nan ka kote sendika an mande yon kontra.   La lwa 
entèdi revokasyon yon anplwaye poutèt aktivite sendikal li, e patwon yo ka gen pou peye amand 
monetè pou chak vyolasyon yo komèt.   Sepandan, lalwa pa mande pou patwon yo re-anboche 
yon anplwaye yo fin revoke ilegalman pou aktivite sendikal, menmsi anplwaye ki pèdi travay li 
ilegalman an gen dwa rekipere nenpòt pèman si li gen dwa resevwa li.   
 
La lwa mete plizyè restriksyon sou dwa sa yo.    Pa egzanp, lwa sa a fè tout sendika obligasyon 
pou l jwenn yon otorizasyon davans nan men gouvènman an pou Leta rekonèt sendika a.   Lalwa 
klase grèv legal yo an kat (4) kategori: grèv ki fèt pandan anplwaye yo rete nan pòs yo, grèv ki fèt 
san grivis yo pa kite enstitisyon an, grèv kote anplwaye yo pati kite lye travay la, epi grèv ki fèt an 
solidarite avèk yon lòt grèv.  Anplwaye sèvis piblik yo ak anplwaye sektè piblik la pa gen dwa fè 
grèv.    Lalwa defini anplwaye sèvis piblik yo kòm anplwaye esansyèl ki "pa kapab sispann aktivite 
yo san yo pa koze yon tò grav pou sante avèk sekirite piblik la."   Pou tout grèv, yon peryòd 
preyavi 48 tè obligatwa, epi se pa pou dire grèv yo depase yon jou.    Lwa a pa kouvri anplwaye 
sou kontra yo oubyen anplwaye kap evolye nan sektè enfòmèl la.  
 
Gouvènman an te fè efò pou l fè respekte lwa sou travay yo.    Pandan ane an, Ministè Travay te 
rekonèt nèf (9) nouvo sendika -sa ki te bay yon total 24 sendika nan sektè vètman an; e tout te 
afilye avèk sis (6) federasyon diferan.     Fonksyonè piblik yo, sendika yo ak moun ki asosye nan 
nivo faktori yo te kontinye elaji kad dyalòg yo.   Tribinal travay yo, ki fonksyone anba sipèvizyon 
ministè a, gen responsabilite pou yo rann jijman sou mezantant ki pete sou lye travay nan sektè 
prive a.    Te genyen yon tribinal travay nan Pòtoprens.    Nan pwovens yo, pleyan yo te gen 
opsyon jiridik pou yo sezi tribinal minisipal yo pou konfli ki te pete nan travay yo.   

Lalwa mande pou gen medyasyon (abitraj) anvan pou yon afè ale devan tribinal travay la.  
Pandan ane a, Medyatè nan Afè Travay pou Komisyon HOPE la nan sektè tekstil la ak Ministè a te 
bay sèvis medyasyon pou anplwaye yo ak patwon yo nan Pòtoprens, Karakòl ak Wanament.    
Akoz limit kapasite sektè jidisyè a  ak reta nan pwosedi yo lè yo te gen pou voye nan tribinal ka ki 
te sòti nan Ministè Travay la, sèvis medyasyon Medyatè sektè tekstil la ak sèvis konsilyasyon 
ministè a te reprezante souvan sèl rekou pou anplwaye nan sektè sa a ki te vle pote yon plent.   
Nan Pòtoprens, kote tribinal travay la chita, medyasyon ministè a ta kapab reprezante yon etap 
anplis ki ta pwolonje san nesesite pwosesis rezolisyon konfli a, epi se tap yon dezavantaj pou 
anplwaye yo.   Medyatè a te fè abitraj pou 10 konfli ant anplwaye avèk direksyon an nan faktori 
tekstil yo pandan ane a.  Majorite nan ka yo te la depi 2011.   Vè fen mwa jiyè a, medyatè a te 
negosye e pèmèt de (2) anplwaye patwon yo te revoke pou mank pèfòmans ak de (2) lòt pou 
aktivite sendikal nan twa (3) faktori Pòtoprens, retounen nan travay yo.   
 
Daprè lalwa, sanksyon pou entèferans nan aktivite sendikal se ant 1.000 e 3.000 goud ($22 a 
$67 an dola ameriken).   Amand yo pat wo ase pou dekouraje vyolasyon yo, epi otorite yo pat 
enpoze ni kolekte yo.   Pandan ane a, gouvènman an te egzije sèten faktori korije vyolasyon 
règleman ki nan kòd travay la; pami règleman sa yo te gen libète asosyasyon.   
 
Diskrimiasyon kont sendika yo te kontinye, menmsi kantite a te mwens pase nan ane presedan 
yo.   Selon rapò anplwaye yo, patwon yo te pran aksyon tankou sispansyon, revokasyon ak lòt 
reprezay poutèt aktivite sendikal lejitim anplwaye yo, patisipasyon yo nan sendika, aksyon 
kolektif yo ak lòt aktivite kote yo fòme asosyasyon.   Pandan ane a, otorite yo te idantifye yon 
faktori kòm yon antrepriz ki pat konfòme l avèk nòm ki gen rapò avèk libète asosyasyon, paske li 
te fè revokasyon anplwaye poutèt yo manm sendika e pou patisipasyon yo nan aktivite sendikal.  
Apre sa, faktori a te repran anplwaye sendikal li te revoke yo.    Prezans sendika yo te  kontinye 
ogmante nan sektè tekstil la; te genyen 24 sendika anrejistre nan sektè a pandan ane a.  Se yon 
ogmantasyon konpare avèk 2013, ane kote te gen 17 epi 2012 kote kantite a te 11.   Gwo to 
chomaj la ak santiman anti-sendikal ki genyen pami sèten anplwaye faktori yo epi patwon yo to 
te reprezante obstak pou efò ki te fèt pou òganize sendika yo.   
 
An pratik, anplwaye yo te egzèse dwa yo pou yo fè grèv.   Menmsi se entèdi pou anplwapye 
sektè piblik la fè grèv, pwofesè lekòl yo ak jij yo te òganize plizyè grèv ilegal pandan ane a.     Ane 
sa a te diferan ak ane 2013 la, paske pat gen grèv nan sektè manifakti vètman an pandan ane an.    
 
Rapò Òganizasyon Entènasyonal Travay sou Travay Miyò ann Ayiti (Better Work for Haiti) epi 
Sosyete Finansyè Entènasyonal la te pale de kèk ka entèferans patwon yo nan aktivite sendika 
yo epi yo pat respekte règleman sou negosyasyon kolektif nan sektè vètman an.   Nan youn nan 
ka yo, direksyon yon faktori, selon akizasyon yo, pat respekte obligasyon pou li mete ann 
apliksyon sèten dispozisyon ann akò  ak lwa sou negosyasyon kolektif ki an vigè a.   Nan yon lòt 
faktori, patwon an te revoke dirijan sendikal yo ki tap travay nan seksyon faktori a e ki pat afekte 
lè te gen rediksyon nan kòmand yo.   Nan mwa mas la, Tab Rond pou Dyalòg Sosyal --ki te gen 

ladan l anplwaye, sendika, reprezantan gouvènman an, ILO Better Work Haiti-- te siyen yon 
pwotokòl dakò pou ranfòse relasyon yo ant patwon yo avèk sendika travayè yo.    
 
 b. Entèdiksyon travay Fòse Oubyen Obligatwa 
 
Lalwa entèdi tout tip travay fòse oubyen obligatwa; sepandan, gouvènman an pat efikas pou fè 
respekte lwa sa a nan tout sektè ekonomi an.  Nan sektè tekstil la, Ministè Travay la ak Medyatè 
nan afè travay la te fè efò pou yo poze pwoblèm entimidasyon ak move tretman patwon yo te 
komèt kont anplwaye yo, epi yo te travay avèk pwopriyetè faktori yo pou asire tan travay yo te 
konfòm avèk lwa nasyonal sou travay la.   Sanksyon pou vyolasyon lwa kont travay fòse yo sete 
yon gam ki sòti nan 1 000 Goud pou rive nan 3 000 goud (ant $22 a $67 an dola ameriken); men 
yo pat sifi pou dekouraje vyolasyon yo.   
 
Kèk rapò te konstate ensidan travay fòse oubyen obligatwa, pi presizeman travay fòse pami 
timoun ki travay kòm domestik, oubyen restavèk (silvouplè tcheke seksyon 7.c.).   Nan sektè 
vètman an,  rapò te parèt sou plizyè pratik ki, kolektivman, pat konfòm ak nòm entènasyonal 
sou travay fòse yo.  Pami pratik sa yo te genyen obligasyon pou fè anplwaye yo fè lè siplemantè 
ki te depase limit legal la ak menas revokasyon oubyen sispansyon si yo te refize fè sa.    
 
Silvouple tcheke tou Rapò Depatman Deta sou Trafik Moun nan adrès sa a : 
www.state.gov/j/tip/rls/tiprpt. 
 
 c. Entèdiksyon Travay Timoun ak Laj Minimòm pou Moun Travay 
 
Laj minimòm pou yon moun travay nan konpayi endistriyèl, agrikòl oubyen komèsyal se 15 an.    
Laj minimum pou travay andeyò twa sektè sa yo se 14 an, menmsi timoun ki gen  12 an oubyen 
plis kapab travay pandan jis twa (3) èdtan pa jou andeyò lè lekòl yo nan biznis familyal, anba 
sipèvizyon Ministè Afè Sosyal ak Travay la.   Lalwa pèmèt timoun ki gen  14 an antre nan kontra 
kòm apranti; timoun ki gen ant 14 e 16 an pa kapab travay kòm apranti pandan plis pase 25 
èdtan pa semèn.  Lalwa entèdi jèn moun ak timoun fè nenpòt travay ki pwobableman pral gen 
danje ladan l, deranje etid yo oubyen ki kapab domaje sante avèk devlopman fizik, mantal, 
spirityèl, moral oubyen sosyal timoun nan, e sa gen ladan l itilizasyon timoun nan aktivite 
kriminèl.    Lalwa entèdi tou travay timoun minè nan kondisyon ki gen danje oubyen peril ladan 
yo, tankou travay nan min, konstriksyon, oubyen sèvis asenisman; li entèdi tou travay lannwit 
nan antrepriz endistryèl pou timoun minè ki gen mwens pase 18 an.    
 
Pa gen sanksyon legal pou anboch timoun nan travay domestik, kwake kòd travay la gen ladan l 
entèdiksyon pou timoun minè fè travay ki ka genmove konsekans sou sante yo, sekirite yo 
oubyen devlopman moral yo.   Lalwa egzije patwon yo peye anplwaye domestik ki gen plis pase 
15 an; konsa sa pèmèt patwon anplwaye domestik yo itilize "manje avèk lojman" kòm mwayen 
pou peye anplwaye ki mwens pase 15 an.  Menmsi lalwa edeklare edikasyon primè gratis e 
obligatwa pou tout timoun, timoun yo oblije ale nan lekòl pandan 6 zan sèlman; ki fè timoun ki 

http://www.state.gov/j/tip/rls/tiprpt/

gen ant 12 a 14 an pa oblije ale lekòl; men tou lalwa pa pèmèt yo travay, e timoun sa yo ekspoze 
anpil anba travay timoun -pafwa menm anba pi move kalite travay timoun ki egziste.   
 
Jèn ki gen ant 15 avèk 18 an e kap chache travay, dwe resevwa yon otorizasyon travay nan men 
Ministè Travay la, sòf si yap travay nan sèvis domestik.   Kòd travay la prevwa sanksyon si moun 
pa respekte pwosedi yo, tankou obligasyon pou yo resevwa otorizasyon pou anboche timoun 
minè ki gen ant 15 a 18 an; men li pa prevwa sanksyon pou anboch timoun ki pi jèn pase sa.    
Sanksyon limite ki rive nan 3 000 goud e 5 000 goud ($67 a $111 an dola ameriken) pat sevè ase 
pou pwoteje timoun kont eksplwatasyon nan travay.  
 
Ministè Travay la, a travè IBESR, gen responsabilite pou li fè respekte lwa sou travay timoun yo.    
Menmsi IBESR te genyen kontinye gen limit nan resous li –sa ki te diminye kapasite enstitisyon 
sa a pou l mennen ankèt efikas sou afè travay timoun-- IBESR ak BPM nan PNH te reyaji lè te gen 
rapò sou move tretman nan kay ak òfelina kote timoun ap travay.   Gouvènman an pa fè rapò 
sou statistik konsènan ankèt sou vyolasyon lwa sou travay timoun yo oubyen sanksyon yo 
enpoze yo.   Menmsi gouvènman an ak bayè entènasyonal yo te alwe fon anplis pou pèmèt 
IBESR jwenn yon nouvo espas administratif epi anboche plis efektif, IBESR te kontinye manke 
pwogram pwoteksyon sosyal sifizan ak lejislasyon efikas pou li elimine pi move fòm travay 
timoun yo.  Ministè a te oryante resous sektè polis la pou sove timoun trafike ki tap travay nan 
sektè enfòmèl la.  
 
Komisyon entèministeryèl la, ki te gen ladan l aktè nan sosyete sivil la, sendika yo ak patwon yo 
pou poze pwoblèm travay timoun nan, te kontinye reyini pandan tout ane a sou yon baz 
enfòmèl pou diskite sou difikilte ki afekte aplikasyon lwa ki gen rapò avèk travay timoun.  
 
BPM gen responsabilite pou li ankete sou krim kote viktim yo se timoun.   BPM te refere timoun 
eksplwate ak timoun maltrete yo bay IBESR ak ONG patnè yo pou sèvis sosyal.   Byenke BPM gen 
otorite pou li reponn lè gen akizasyon ki denonse move tretman epi fè arete moun pou 
eksplwatasyon anplwaye domestik ki se timoun, BPM pat fè ankèt sou ka ki te gen rapò ak 
rèstavèk yo, paske pat gen okenn sanksyon legal pou li enpoze kont moun ki eksplwate timoun 
konsa.   
 
Souvan timoun ki gen 15 an te travay nan sektè enfòmèl la pou pote yon kòb anplis nan fanmi 
yo.  Pami aktivite ak sektè kote timoun yo te travay, te gen travay domestik, agrikilti sibzistans, 
ak metye nan lari, tankou ti komès, lavaj machin, travay pote pake nan mache piblik ak estasyon 
otobis, epi mandisite.   Timoun yo te travay tou avèk paran yo sou ti eksplwatasyon agrikòl 
fanmi yo, menmsi to chomaj elve a pami granmoun yo te anpeche yon gwo kantite timoun 
travay sou fèm komèsyal yo.   
 
Pi move fòm travay timoun, tankou travay fòse pou timoun, te kontinye reprezante yon 
pwoblèm epi li te andemik --sitou nan sèvis domestik la.   Done ki pi resan yo ki date de yon 
sondaj 2012 OIM te fè, te estime ant 250 000 a 500 000 timoun te anplwaye nan travay 
domestik kòm rèstavèk.      Selon estimasyon yo, 225 000 timoun te travay kòm rèstavèk nan zòn 

iben peyi an.    Majorite rèstavèk yo se te ti fi ki te gen  ant 5 an e 17 an.  An jeneral, 
eksplwatasyon rèstavèk yo te gen ladan li fanmi ki te fòse timoun yo travay yon kantite èdtan ki 
te depase limit pou yo fè travay ki te mande efò fizik san pèman pwopòsyonèl oubyen manje 
adekwa; yo te refize bay timoun yo yon chans pou yo ale lekòl, e yo te fè yo sibi move tretman 
fizik oubyen seksyèl.   Souvan ti fi yo te enstale nan travay domestik san peye nan kay prive nan 
zòn iben yo.  Paran ti fi yo pat gen mwayen pou okipe yo; men souvan moun te eksplwate ti 
gason yo kòm anplwaye nan travay agrikòl.   An jeneral, rèstavèk ki pat sove kite fanmi patwon 
yo, te rete nan fanmi sa yo jis  yo te gen 14 an.   Anpil nan fanmi yo te fòse rèstavèk yo ale anvan 
yo te rive nan laj 15 an pou evite peye yo salè yo jan lalwa mande sa.    Lòt moun pat pran  lwa 
yo an konsiderasyon, e souvan yo pat resevwa okenn pinisyon pou sa.   
 
Lè timoun yo te travay nan lari, souvan sa te ekspoze yo e yo te riske divès danje, tankou viktim 
anba move tan, aksidan machin ak kriminalite.    Rèstavèk ki te sove oubyen ki te abandone, te 
reprezante yon gwo pousantaj nan popilasyon timoun ki tap viv nan lari yo, e gang kriminèl yo te 
fòse anpil ladan yo antre nan pwostitisyon oubyen kriminalite nan lari; gen lòt ladan yo ki te 
tounen ti machann oubyen moun kap mande.    
 
Tcheke tou silvouplè  Rezilta Rechèch Depatman Travay  sou Pi Move Fòm Travay Timoun nan 
adrès www.dol.gov/ilab/reports/child-labor/findings/.  
 
 d. Diskriminasyon nan sa ki konsène Anplwa oubyen Pwofesyon 
 
Konstitisyon an prevwa libète travay pou tout sitwayen e li entèdi diskriminasyon ki baze sou 
sèks yon moun, orijin, relijyon, opinyon oubyen eta sivil.  Pou travay nan sektè piblik l, 
konstitisyon an tabli yon kota minimum 30 pousan nan anplwaye yo pou fanm.   Kòd travay la pa 
defini diskriminasyon nan anplwa, menmsi li fikse dispozisyon presi nan sa ki konsène dwa avèk 
obligasyon etranje ak fanm, tankou, pa egzanp, jwenn yon pèmi travay, kota anplwaye etranje yo 
ak dispozisyon ki gen rapò avèk konje matènite.   Lalwa pa entèdi diskriminasyon ki baze sou 
andikap, lang, oryantasyon seksyèl epi/oubyen idantite seksyèl, estati sosyal ak estati 
sewopozitif pou VIH/SIDA.   Lalwa pa prevwa non plis okenn sanksyon pou diskriminasyon nan 
afè travay oubyen pwofesyon.  
 
Gouvènman an te pran dispozisyon pou fè respekte lwa yo gras ak metòd administratif, a travè 
Ministè Kondisyon Fanm nan ak Sekretè Deta pou Entegrasyon Moun andikape yo.   Nan sektè 
prive a, plizyè domèn travay, ki tradisyonèlman te anba dominasyon gason yo, te kòmanse 
angaje fanm kòm anplwaye ak menm nivo salè a.  Pami sektè sa yo, te genyen transpò piblik ak 
konstriksyon.   Malgre amelyorasyon sa a, diskriminasyon ki baze sou sèks yon moun te 
reprezante yon preyokipasyon enpòtan, kwake pat gen okenn evalyasyon gouvènman an ni pyès 
rapò ki ta pale de abi nan travay sa yo.   Nan sektè sa yo, rapò ILO Better Work te fè sòti nan  
mwa d avril la te twouve kat (4) ka nuizans seksyèl anplwaye te sibi nan milye travay yo.  
 
 e. Kondisyon Travay ki Akseptab 
 

http://www.dol.gov/ilab/reports/child-labor/findings/

Nan mwa me a, salè minimòm pa jou a pou konpayi endistryèl ki fè re-ekspòtasyon yo te 
ogmante pou rive 225 goud ($5,00 dola ameriken).  An menm tan, dekrè sou salè minimòm lan 
deklare tou yo dwe fikse kota pwodiksyon nan faktori re-ekspòtasyon yo yon fason ki pèmèt 
anplwaye yo touche omwen 300 goud ($6,67 an dola ameriken) pou yon jounen travay ki dire 8 
èdtan.  Pou tout lòt kategori travay, salè minimòm pa jou a te fikse pou chak sou-kategori ant 
125 goud ($2,78 an dola ameriken) e 260 goud ($5,78 an dola ameriken) pou 8 èdtan travay.    
 
Lalwa fikse jounen travay nòmal la pou antrepriz endistriyèl, komèsyal e agrikòl a 8 èdtan epi 
semèn travay la a 48 èdtan, avèk 24 trè repo epi konje anyèl peye.   Li egzije tou pèman lè 
siplemantè, li entèdi lè siplemantè ki obligatwa e eksesif, epi li tabli kantite maksimòm lè 
siplemantè ki admisib a 80 èdtan pa trimès.   Lalwa ofri egzansyon pou antrepriz kap milite nan 
swen sante, lojman, manje avèk bwason, epi lwazi; pòs sipèvizyon, ak antrepriz familyal ki 
anplwaye sèlman manm fanmi an.   Direktwa Travay la kapab bay egzansyon pou lòt patwon ki 
pa gen egzansyon presi lwa a fikse yo.   Lalwa pa di anyen sou sa ki konsène entèdiksyon lè 
siplemantè pou anplwaye sektè piblik la, epi li vag menm jan an sou dwa anplwaye domestik yo 
nan sa ki gen rapò avèk longè tan travay, salè, vakans ak revokasyon.  Lalwa tabli règleman 
minimòm pou sante avèk sekirite epi li egzije sèten dispozisyon nan sa ki konsène sante ak 
sekirite anplwaye yo; pami dispozisyon sa yo genyen kota enfimyè ki sou plas nan chak faktori, 
sèvis medikal an pèmanans ak kontwòl medikal anyèl.   Lalwa pèmèt anplwaye yo avèti patwon 
an si gen nenpòt ki pwoblèm oubyen sitiyasyon ki kapab mete sante yo oubyen sekirite yo an 
danje, epi fè apèl ak direksyon travay nan Ministè Afè Sosyal avèk Travay oubyen ankò lapolis si 
patwon an pa pote amelyorasyon ki nesesè yo.    
 
Menmsi lwa a bay ministè a responsabilite pou li jere yon seri kesyon ki gen rapò avèk travay, 
lejislasyon sou egzijans konsènan salè avèk dire travay, semèn travay nòmal la, pèman prim pou 
lè siplemantè ak sekirte epi sante nan travay, pat aplike avèk efikasite.    Sanksyon yo pat sifi pou 
dekouraje vyolasyon, epi souvan otorite yo pat enpoze yo.   Sanksyon kòd travay la prevwa kont 
yon patwon ki pa aplike dispozisyon sou sante ak sekirite nan travay la, se 200 a 2 000 goud 
($4,60 a $46 an dola ameriken) oubyen yon pèn maksimòm 3 mwa prizon.   Sanksyon pou 
vyolasyon dispozisyon sou salè minimòm nan oubyen dire travay la ki nan kòd travay la, se ant 1 
000 e 3 000 goud ($22 a $67 an dola ameriken).   
 
Mank resous imèn ak lòt kontrent te limite kapasite ministè a pou li fè respekte dispozisyon sou 
travay ki nan lwa entènasyonal avèk nasyonal yo.  Vè mwa d oktòb, te genyen 100 enspektè pou 
kesyon travay e 50 ladan yo se te teknisyen ki te fòme kòm enspektè travay.  Pandan ane a, 
dapre rapò ministè a, li te fè 50 enspeksyon nan faktori montaj ki nan zòn metwopolitèn 
Pòtoprens la, Karakòl ak Wanament.     Enspektè travay yo nan kapital la ak lòt kote te fè fas ak 
difikilte, tankou yon mank finansman, yon nivo pwofesyonalism ki pat konstan, plis absans 
konkou lapolis.   
 
Pami gwo defi ki te poze pou asire respè lalwa nan sektè a, te genyen diferans entèpretasyon 
lwa sou salè minimòm nan ak absans yon entèpretasyon klè sou kritè salè a pou pwodiksyon pa 
pyès.   Nan mwa oktòb 2013, Ministè Afè Sosyal ak Travay te pote klarifikasyon pou di to 

pwodiksyon an pat dwe sèvi pou detèmine salè minimòm nan.  ILO Better Work Haiti ak 
Komisyon CTMO-HOPE la, Komisyon Tripatit pou Miz ann Aplikasyon Lwa HOPE la, te mete yo 
dakò sou yon metodoloji pou yo evalye aplikasyon salè minimòm nan ki te gen apwobasyon 
Ministè Afè Sosyal.   Yon rapò ILO Better Work Haiti te fè soti ann avril, te twouve tou lè 23 
faktori tekstil yo te evalye yo, te aplike 100 pousan lwa sou salè minimòm nan; men li te jwenn 
tou anviwon 30 pousan nan anplwaye ki tap fonksyone nan sektè a te touche salè pwodiksyon a 
la pyès la oubyen plis ankò pou  8 èdtan regilye.    ILO Better Work Haiti ak Komisyon CTMO-
HOPE la tap kolabore pou defini règleman pou tabli obektif pou pwodiksyon nan faktori ki 
respekte nòm entènasyonal yo.   
 
Sèten rapò te pale de vyolasyon nan sa ki konsène dispozisyon sou lè siplemantè nan faktori 
vètman yo.   Pa egzanp, anplwaye nan yon faktori vètman te nan obligasyon pou yo travay nèf 
(9) èdtan è siplemantè epi, selon sa yo te rapòte, pèsonn pat di yo si pwogram travay la te gen lè 
siplemantè volontè ladan n.   Direksyon an te deklare li te pran kèk dispozisyon pou l rezoud 
pwoblèm ki te gen rapò avèk travay fòse a, tankou pa egzanp, pèmèt anplwaye yo kite 
enstalasyon an an tout libète.  
 
Majorite nan sitwayen yo te travay nan sektè enfòmèl la ak sektè agrikilti sibzistans la, ki se de 
(2) sektè kote lejislasyon sou salè minimòm nan pa aplike, epi kote salè 20 oubyen 30 goud 
($0,44 a $0,67 an dola ameriken) pa jou a te kouran.   Rapò te kontinye parèt sou vyolasyon 
règleman sou konpansasyon, konje peye, sekirite sosyal ak lòt benefis, kontra, sèvis sante, 
premye swen, plis pwoteksyon anplwaye yo nan sektè endistriyèl la ak sektè montaj la.    
Menmsi kantite antrepriz ki te respekte lalwa a te rete fèb an jeneral, te genyen gwo 
amelyorasyon pandan ane a tankou, pa egzanp, efò patwon yo pou yo konfòme yo pou yo ka 
jwenn kontra travay, satisfaksyon egzijans ki mande pou yo bay yon joune repo chak semèn, 
konje matènite ak konje anyèl, epi pèman sekirite sosyal ak depo kontribisyon anplwaye yo.   
 
Vyolasyon nòm sekirite avèk sante yo te kontinye reprezante yon gwo sous kè-sote.   Rapò ILO 
Better Work Haiti te pibliye ann avril la te twouve okenn nan faktori yo pat founi kantite 
enstalasyon medikal avèk pèsonèl medikal lalwa egzije a.  Te gen lòt mankman, tankou 
antrepozaj materyèl chimik e danjere nan kondisyon danje, absans fòmasyon apwopriye pou 
travayè yo nan sa ki konsène ekspozisyon anba materyèl chimik e danjere, epi absans dispozitif 
pwoteksyon pèsonèl oubyen afich avètisman sou sekirite.   
 
ILO Better Work Haiti te mete tou nan rapò li ka kote plizyè travayè ki te ekspoze anba danje nan 
kad travay yo pat resevwa kontwòl medikal gratis.   Dapre lalwa, egzamen medikal anyèl yo se 
responsabilite Ofis Asirans Travay Maladi ak Aksidan (OFATMA).   Byenke sèten faktori te 
kòmanse fè kontwòl medikal pou pwòp kont yo, OFATMA te kòmanse fè efò pou l ranfòse 
kapasite pa li e li te kòmanse fè kontwòl medikal nan kèk faktori.    ILO Better Work te kontinye 
travay avèk faktori yo epi ak OFATMA pou amelyore respè règleman sa a. 
 
Okenn gwoup pat kolekte done fòmèl; men sendika yo te fè konnen kòmkwa moun te blese 
souvan nan travay yo nan sektè konstriksyon an avèk sektè travo piblik la.   

